
Змястоўны блок  «Мая Радзіма – Беларусь», які вывучаецца ў 4 класе, уваходзіць у грамадазнаўчы кампанент ведаў па прадмеце "Чалавекі свет".  Засваенне малодшымі школьнікамі змястоўнага блока, з аднаго боку, можа разглядацца як сістэматызацыя, замацаванне і абагульненне літаратуразнаўчых, гісторыка-краязнаўчых, прыродазнаўчых ведаў, якія засвойваюцца вучнямі пачатковай школы, а з другога боку, як прапедэўтыка, скіраваная на падрыхтоўку да сістэматычнага навучання гісторыі на ўзроўні агульнай базавай адукацыі. Таму задачы, якія трэба вырашыць у працэсе вывучэння змястоўнага блока, звязаны з пашырэннем і замацаваннем першапачатковых уяўленняў і элементарных паняццяў аб гістарычным шляху беларускага народа на аснове знаёмства вучняў з  асобамі і важнейшымі падзеямі айчыннай гісторыі, далейшае развіццё пазнавальнага інтарэсу малодшых школьнікаў да айчыннай гісторыі праз іх азнаямленне з важнейшымі культурна-гістарычнымі каштоўнасцямі беларускага народа і ўздзеянне прадметнымі сродкамі на фарміраванне эмацыянальна-каштоўнаснай сферы вучняў. 
Дадзены вучэбна-метадычны дапаможнік мае на ўвазе як павышэнне ўзроўню прафесійнага майстэрства настаўнікаў, так і аказанне ім практычнай дапамогі пры падрыхтоўцы і правядзенні вучэбных заняткаў, што абумовіла яго структуру. 
У першым раздзеле разглядаюцца дыдактычныя пытанні, арыентаваныя на выкарыстанне культуралагічнага падыходу ў навучанні малодшых школьнікаў і магчымасць выхавання ў іх  нацыянальнай ідэнтычнасці і самасвядомасці. Метадычныя аспекты навучання ўлічваюць мэтазгоднасць рэалізацыі прынцыпу пераемнасці ў навучанні паміж пачатковай і сярэдняй ступенямі адкуацыі і неабходнасць выкарыстання міжпрадметных сувязей пры навучанні па блоку “Мая Радзіма – Беларусь”. У якасці рэкамендацыйных у першым раздзеле прапануюцца метадычныя прыёмы і сродкі прапедэўтычнага навучання. З улікам перавагі гістарычнага матэрыялу, вуснага характару выкладання і ўзроставых асаблівацей малодшых школьнікаў асаблівае значэнне набываюць апавядальныя метады, прыёмы канкрэтызацыі і персаніфікацыі, літаратурна-мастацкія сродкі навучання.

Зусім іншае “гучанне” ў параўнанні з прыродазнаўчым зместам, атрымоўвае краязнаўчы матэрыял, які выкарыстоўваецца праз вывучэнне гісторыі малой Радзімы. Дадзенае пытанне закранаецца ў дапаможніку і прадугледжваецца яго далейшае вырашэнне сродкамі краязнаўчай адукацыі. 
У дапаможніку прапанаваны метадычныя рэкамендацыі па рэалізацыі дзейнаснага кампаненту навучання, які прадугледжвае фарміраванне шэрагу спосабаў вучэбна-пазнавальнай дзейнасці, якімі паступова авалодваюць малодшыя школьнікі ў працэссе вывучэння змястоўнага блока "Мая Радзіма ( Беларусь”.

Прапануецца спіс метадычнай літаратуры, які можа быць карысным настаўнікам пры падрыхтоўцы да ўрокаў і правядзеннні выхаваўчай работы.

У другім раздзеле дапаможніка прадстаўлена прыкладнае паўрочнае планаванне, якое прадугледжвае арганізацыю вучэбна-пазнавальнай дзейнасці школьнікаў, скіраванай на засваенне змястоўнага кампанента блока "Мая Радзіма ( Беларусь”.  У метадычных матэрыялах для правядзення урокаў, размешчаных у дадзеным раздзеле, аўтары не ставілі сваёй мэтай даць свайго роду гатовыя «загатоўкі» для правядзення урокаў і тым самым “падштурхнуць” настаўнікаў да іх рэпрадукцыі ў практыцы навучання. Гэтым абумоўліваецца тое, што прапануецца комплекс творчых, практыка-арыентаваных, праверачных пытанняў і заданняў, арыентаваных  на рэалізацыю дзейнаснага падыходу да навучання, якія маюць рэкамендацыйны характар і не супадаюць з планамі –канспектамі ўрокаў, што ўжо напрацаваны ў метадычнай літаратуры папярэдніх гадоў выдання. Дадзенае выданне арыентуецца на магчымасць творчага выкарастання настаўнікамі у сваей практычнай дзейнасці тэарэтычных метадычных ведаў.

РАЗДЗЕЛ І. ЗМЯСТОЎНЫ І ДЗЕЙНАСНЫ КАМПАНЕНТЫ НАВУЧАННЯ ПА БЛОКУ “МАЯ РАДЗІМА – БЕЛАРУСЬ”

1. Дзейнасны змест блока “Мая Радзіма – Беларусь”
1.1. Выкарыстанне культуралагічнага падыходу ў навучанні малодшых школьнікаў для  выхавання ў іх  нацыянальнай ідэнтычнасці і самасвядомасці 
Культуралагічны падыход да навучання заснаваны на дыялектычным узаемадзеянні нацыянальных і агульначалавечых характарыстык. Сутнасць дадзенага падыходу заключаецца ў тым, што культура разглядаецца як сацыяльна-антрапалагічная і ўласна педагагічная з'ява. У дадзеным выпадку адукацыя выступае неабходнай умовай для культурнага ўзнаўлення пакаленняў.  У працэсе навучання моладзь набывае сацыякультурны вопыт свайго народа, дзякуючы чаму фарміруецца асоба як адзінка грамадства з характэрыстыкамі нацыянальнага менталітэта. Для такой асобы ўласціва нацыянальная ідэнтычнасць пад якой разумеецца канкрэтная эмацыянальна-псіхалагічная, палітыка-ідэалагічная і культурная пазіцыя індывіда ці этнічнай групы, да якой ён належыць, ва ўспрыняцці сябе ў навакольным свеце, якая выяўляецца ў прыняцці асобай рашэнняў ва ўсіх сферах грамадскай дзейнасці. 
Першае адукацыйнае асяроддзе, праз якое вучань далучаецца да света культуры – гэта нацыянальная культура. Пры прысваенні асобай культуры адбываецца фарміраванне нацыянальнай самасвядомасці, нацыянальнага тыпа асобы і, такім чынам, узнаўленне беларускай нацыі. Пад нацыянальнай самасвядомасцю разумеецца сукупнасць ідэй, поглядаў, уяўленняў, перакананняў, у якіх народ асэнсоўвае сябе як нацыянальная супольнасць і ўсведамляе свае гістарычныя карані. У грамадазнаўчым кампаненце пачатковай адукацыі, які забяспечваецца ў 4-м классе праз  вывучэнне малодшымі школьнікамі змястоўнага блока "Мая Радзіма ( Беларусь”, прадугледжваецца засваенне ім наступных нацыянальна арыентаваных і грамадска значымых ведаў:

– мая Радзіма – Беларусь, мая "малая Радзіма" – родны горад, пасёлак, веска;
– Бацькаўшчына – культурна-гістарычнае асяроддзе, якое засталося нам у спадчыну ад продкаў; 

– дзяржава – Рэспубліка Беларусь, Асноўны закон (Канстытуцыя) і органы дзяржаўнай улады, дзяржаўная сімволіка Рэспублікі Беларусь, дзяржаўныя святы;
– месцазнаходжанне краіны на карце, краіны-суседкі Беларусі, адміністрацыйна-тэрытарыяльны падзел Рэспублікі Беларусь, сталіца (абласны, раенны цэнтр), шматнацыянальны склад насельніцтва краіны;
– адзінкі вымярэння гістарычнага часу (эра, стагоддзе, год);
– памятныя мясціны краіны (роднага краю) і звязаныя з імі паданні і гістарычныя падзеі;
– знакамітыя гістарычныя асобы, дзеячы культуры Беларусі і звязаныя з іх дзейнасцю падзеі, помнікі пісьменнасці і кнігадрукавання, творы літаратуры, выяўленчага мастацтва, музыкі, архітэктуры і дэкаратыўна-прыкладнога  мастацтва;
– подзвіг беларускага народа ў гады Вялікай Айчыннай вайны;

– працоўныя дасягненні беларускага народа;

– верацярпімасць беларускага народа, народныя святы.
Рэалізацыя выхаваўчай функцыі змястоўнага блока выяўляецца праз фарміраванне ў вучняў усведамлення аб значнасці чалавечага жыцця на прыкладах духоўна-маральнай дзейнасці гістарычных асоб; фарміраванне пачуцця "малой  Радзімы", якое звязана з уяўленнямі і ведамі малодшых школьнікаў аб памятных мясцінах і выдатных асобах свайго роднага краю.

Паступовае развіццё пазнавальнага інтарэсу малодшых школьнікаў прасочваецца праз такія паказчыкі, як імкненне вучняў да азнаямлення (пазнання) з важнейшымі культурна-гістарычнымі каштоўнасцямі беларускага народа; эмацыянальныя адносіны да гістарычных падзей і іх удзельнікаў, дасягненняў беларускага народа ў галіне матэрыяльнай і духоўнай культуры. 
Змест грамадазнаўчай адукацыі ў пачатковай школе, які садзейнічае фарміраванню  ў вучняў пэўнай карціны свету, мае ў сваей структуры, акрамя элементарных паняццяў і звязаных з імі ўменняў, веды аб навакольным прыродным, сацыяльным, а таксама гістарычным асяроддзі, культуры і маралі беларускага народа, якія неабходны для асэнсавання дзіцяці сябе і сваіх учынкаў у сучасным грамадстве. Роля нацыянальна-культурнага кампанента пачатковай адукацыі заключаецца ў фарміраванні такой самасвядомасці вучняў, пры якой яны адчуваюць сябе як прадстаўнікамі беларускага народа, так і грамадзянамі Рэспублікі Беларусь. 
Значныя змены ва ўсіх сферах грамадскага жыцця, якія адбываюцца ў наш час, прад'яўляюць новыя патрабаванні да асобы 
ў працэсе навучання і выхавання. Сёння размова аб агульначалавечых каштоўнасцях, нацыянальнай самасвядомасці бессэнсоўная без сувязі з традыцыямі этнасу. Грамадзяніна з пачуццём нацыянальнай самасвядомасці фарміруюць не асобныя формы і метады работы, а сістэма адукацыі і выхавання, сам лад жыцця. Таму адна з галоўных мэт пры вывучэнні змястоўнага блока "Мая Радзіма ( Беларусь” – фарміраванне асобы, якая ўспрымае і паважае нацыянальную культуру, спрадвечныя традыцыі, звычаі і нормы маралі свайго народа, садзейнічае іх захаванню, распаўсюджванню і развіццю, праяўляе нацыянальную самасвядомасць і грамадзянскі патрыятызм, пачуццё нацыянальнай годнасці і гонару, з разуменнем і добразычлівасцю ставіцца да іншых народаў, культуры, традыцый і звычаяў.

Вывучэнне пытанняў аб развіцці культуры з'яўляецца асновай для рашэння задач усебаковага развіцця школьнікаў, эстэтычнага і маральнага выхавання, фарміравання нацыянальнай самасвядомасці, а таксама выхавання пачуцця любові да сваёй роднай зямлі, яе прыродных багаццяў, павагі да гісторыі і культуры сваёй Радзімы. Гэтая мэта будзе ў больш поўнай меры дасягнута пры правільнай арганізацыі ўрокаў па вывучэнні пытанняў, звязаных з  зараджэннем і развіццём мастацтва і народных промыслаў, распаўсюджваннем пісьменнасці, пачаткам кнігадрукавання, жыццём і творчасцю вядомых дзеячаў культуры, помнікаў гісторыі і культуры Беларусі. Гэты матэрыял як правіла, выклікае пэўную цікавасць вучняў. Разам з тым успрыманне і разуменне з'яў культуры 
і асабліва мастацтва мінулага для вучняў з'яўляецца складанай справай, што можна патлумачыць недастатковым эстэтычным вопытам, складанасцю ўспрымання ўмоўных, стылізаваных адлюстраванняў, характэрных для некаторых твораў, каштоўнасцяў, ведання рэалій вывучаемага гістарычнага часу.

Найбольш эфектыўнымі метадычнымі сродкамі вывучэння матэрыялу аб развіцці культуры з'яўляюцца аповед настаўніка; выкарыстанне твораў мастацкай літаратуры; азнаямленне з архітэктурнымі помнікамі; аналіз выяў мастацкіх твораў; характарыстыка дзейнасці выдатных гістарычных асоб з апорай на іх партрэты.
Пры вывучэнні пытанняў культуры аповед настаўніка часцей за ўсё носіць апісальны характар. Настаўнік вельмі дэталёва і грунтоўна праводзіць адбор матэрыялу, прадумвае форму яго падачы. Згодна з метадычнымі патрабаваннямі, па сваёй форме аповед павінен быць простым, даступным, маляўнічым і эмацыянальным, здольным актывізаваць мысленне і цікавасць, але пры гэтым не страчваць навуковасцьі. Каб гэтыя патрабаванні выконваліся, аповед у чыстым выглядзе не выкарыстоўваецца. Часцей за ўсё ён спалучае ў сабе аналіз фактаў, супастаўленні розных з'яў, разважанні настаўніка разам з вучнямі, пастаноўку пошукавых задач – і ўсё гэта падмацоўваецца рознымі сродкамі нагляднасці (карціны, малюнкі, партрэты, гравюры, дакументы). У гэтых выпадках аповед настаўніка мае вялікае адукацыйнае і выхаваўчае значэнне, фарміруе канкрэтныя, дакладныя і вобразныя ўяўленні пра новую для вучняў з'яву і падводзіць да важных вынікаў і падсумаванняў.

Асаблівае значэнне мае выкарыстанне твораў мастацкай літаратуры. Яна дапамагае вучням уявіць эпоху, развівае ўяўленне, творчае мысленне, дае дадатковую інфармацыю, максімальна ўздзейнічае на эмоцыі, дазваляе на літаратурных прыкладах фарміраваць маральны ідэал чалавека, з'яўляецца важнейшай формай пазнання жыцця і гісторыі. Выбраны настаўнікам твор павінен адпавядаць гістарычнаму матэрыялу. На ўроку можна выкарыстоўваць як не вядомыя вучням творы, так і вывучаныя імі на ўроках чытання. Настаўнік можа выкарыстоўваць як ўвесь твор, так 
і ўрывак. Урывак з твора выкарыстоўваецца для пацвярджэння сваёй думкі ці для ўступу да тэмы ўрока, а таксама для вобразнай характарыстыкі гістарычных асоб і гістарычных падзей.

У залежнасці ад мэты, методыка выкарыстання мастацкай літаратуры можа быць самай разнастайнай: уступ да тэмы ўрока; ілюстрацыя да вывучаемай гістарычнай падзеі; форма паведамлення аб  гістарычных падзеях; абагульненне ў выніку вывучэння матэрыялу.
Чытанне ўрыўка з гістарычнага твора павінна быць эмацыянальным і выразным. Калі ў тэксце сустракаюцца невядомыя паняцці, настаўнік абавязкова іх тлумачыць. Выкарыстаны твор альбо ўрывак з яго абавязкова аналізуецца на падставе выканання розных заданняў. 
Выкарыстанне на ўроках «Мая Радзіма – Беларусь» мастацкай літаратуры, твораў вуснай народнай творчасці (міфы, эпас, байкі), літаратурных твораў (проза, паэзія, сатыра)  дазваляе сфарміраваць у вучняў дакладныя вобразныя ўяўленні аб падзеях мінулага, што ўзвышае эмацыянальнасць успрымання навучэнцамі матэрыялу, узмацняе яго выхаваўчае ўздзеянне, садзейнічае фарміраванню асабістых адносін да гістарычных з'яў і дзеячаў.

Гістарычны эпізод ці вобраз з вядомага вучням твора настаўнік нагадвае пры выкладанні матэрыялу, уключае фрагменты з мастацкіх твораў: эпітэты, якія дакладна выражаюць істотныя рысы з'яў, трапныя выразы, яскравыя характарыстыкі, вобразныя апісанні гістарычных з'яў. Чытаюцца невялікія вершы і ўрыўкі, якія перадаюць адносіны аўтара да гістарычных з'яў, дзеячаў. Напрыклад, верш «Леў Сапега, Віленскі Ваявода, Гетман Літоўскі». Пры вывучэнні тэмы «У што верылі нашы продкі» прапануем выкарыстоўваць верш Я. Купалы «Курган», урыўкі з паэмы 
К. Вераніцына «Тарас на Парнасе». Неабходна заўважыць, што дадзеную працу можна працягваць у пазакласны час.

Мастацкі твор можа быць рэкамендаваны і для пазаклас-
нага чытання. Прыводзім прыкладны спіс рэкамендаванай для выкарыстання мастацкай і навукова-папулярнай літаратуры.
Александровіч Р., Нескаромная Т. Зямля з блакітнымі вачыма. — Мн., 2001.
Аповесць мінулых гадоў : Старонкі летапісу. Пераказ. і пер. на бел. У. Ягоўдзік. — Мн., 1999.
Беларускія народныя легенды і паданні. Запіс і літ. апрацоўка I. А. Масляніцынай. — Мн., 1998.
Белая Русь. Гісторыя Беларусі ў легендах і паданнях. Уклад. М. А. Зелянкова. — Мн., 1999.
Бутрамееў У. Вялікія і славутыя людзі беларускай зямлі. — Мн., 1997.
Бутэвіч А. I. У гасцях у вечнасці. — Мн., 2001.
Бутэвіч А. I. Званы Нямігі. — Мн., 2002.
Бутэвіч А. I. За наміткай гісторыі. — Мн., 2003.
Бутэвіч А. I. Славутыя родам сваім. — Мн., 2006.
Вольскі В. Падарожжа па краіне беларусаў. Нарысы.— Мн., 1997.
Караткевіч У. Зямля пад белымі крыламі. — Мн., 1992.
Клышка А. Францыск Скарына, альбо Як да нас прыйшла кніга. — Мн., 1995.
Краўцэвіч А. Вялікі князь Вітаўт. — Мн., 1996.
Лойка Т., Навумовіч У. Ты жывеш у Беларусі. Кніжка па чытанню для дзяцей. — Мн., 1995.
Марціновіч А. Святая Еўфрасіння. — Мн., 1999.
Марціновіч А. Златавуст з Турава. — Мн», 2000.
Нам засталася спадчына. Уклад. Т. Тарасава. — Мн., 1996.
Скобелеў Э. Герб і сцяг беларускай дзяржавы. — Мн., 1997.

Тарасаў К. Беларусь : Гістарычнае падарожжа для дзяцей. — Мн., 1999.
Тарасаў С. Фрэскі : Абразкі і апавяданні. — Мн., 2004.
Ягоўдзік У. Сем цудаў Беларусі. — Мн., 1999.
Пры вывучэнні пытанняў, прысвечаных развіццю культуры, мэтазгодна выкарыстоўваць матэрыялы перыядычнага педагагічнага друку і прадметных часопісаў, у прыватнасці, «Беларуская мова і літаратура ў школе», «Пачатковая школа», «Беларускі гістарычны часопіс», «Гісторыя: праблемы выкладання».
Такім чынам, вучні пад кіраўніцтвам настаўніка, вывучаючы гістарычны матэрыял, атрымаюць з дапамогай літаратурных крыніц не толькі дадатковыя веды, але і адлюстраванне гістарычнай рэчаіснасці, асаблівасці таго ці іншага гістарычнага часу, пераканаюцца ў нацыянальнай адметнасці беларускага народа.

Шмат малюнкаў і выяў архітэктурных помнікаў змешчаны ў апавяданнях  «Зямля блакітных рэк і азёр», «У абарону сваёй зямлі», «Пад сценамі старажытных замкаў», «У што верылі нашы продкі», «Мінск – сталіца нашай дзяржавы» і інш. Пры іх вывучэнні настаўніку варта данесці да вучняў прыгажосць і гістарычную каштоўнасць архітэктурных збудаванняў. Варта заўважыць, што гістарычна так склалася, што на беларускай зямлі у выніку шматлікіх войнаў значная колькасць помнікаў матэрыяльнай культуры не захавалася, таму тое, што сёння мы маем, уяўляе для нас, нашай культуры і гісторыі асаблівую каштоўнасць. Усё гэта вымагае 
выхавання ў вучняў беражлівых адносін да культурнай спадчыны.

Настаўніку неабходна высвятліць само паняцце «архітэктура». Архітэктура – гэта старажытны від чалавечай дзейнасці, вынікам якой з'явілася будаўнічае мастацтва, што пачалося з уладкавання простых жыллёвых памяшканняў, сховішчаў і культавых збудаванняў. Паступова назапашваўся вопыт, які задавальняў розныя патрэбы грамадства і адлюстроўваў дасканаласць яго тэхнічных магчымасцей. На ўсе пабудовы мы глядзім як на неад'емную частку быту. Але архітэктурныя пабудовы з'яўляюцца своеасаблівым мастацтвам, якое адлюстроўвае гістарычнае мінулае і прыносіць людзям эстэтычнае задавальненне. Таму архітэктура разглядаецца ў кантэксце культуры як духоўная каштоўнасць для грамадства. Архітэктурныя помнікі – гэта летапіс гісторыі, частка культуры грамадства, якая нясе інфармацыю пра жыццё людзей ў мінулым. Гэта дасць магчымасць пераканана вырашаць задачы выхавання ў вучняў такіх якасцей, як эстэтычны густ, паважлівыя адносіны да гістарычных помнікаў.

Адным з недахопаў вывучэння архітэктурных помнікаў з'яўляецца тое, што яны характарызуюцца без узаемасувязі з пэўнай гістарычнай эпохай. Таму аналіз помніка дойлідства неабходна пачаць з раскрыцця мэты яго з'яўлення, улічваючы той факт, што у час свайго стварэння, пабудовы ён быў месцам жыцця і дзейнасці пэўных людзей пры пэўным грамадскім ладзе. У апісанне помніка ўключаецца як яго вонкавы выгляд і  ўнутраныя выявы. Для гэтага варта выкарыстоўваць карціны, малюнкі, паштоўкі, сродкі нагляднасці. З цягам часу першапачатковы і сучасны выгляд архітэктурнага збудавання змяняецца. Вучням цікава будзе даведацца, чаму і як гэта адбылося. 
Настаўніку варта выкарыстоўваць гісторыка-краязнаўчы матэрыял, у тым ліку той, які звязаны з так званай "легендарнай гісторыяй". Пры гэтым трэба звярнуць увагу малодшых школьнікаў на розніцу паміж факталагічным навукова-абгрунтаваным гістарычным матэрыялам і легендамі, народнымі паданнямі. Краязнаўчы змест вучэбнага матэрыялу засвойваецца праз азнаямленне з рубрыкай "Цікава ведаць" у падручніку, правядзенне экскурсій, падарожжаў, арганізацыю наведвання музеяў, сустрэч са знакамітымі землякамі. Вывучэнне змястоўнага блока “Мая Радзіма – Беларусь” у пачатковай школе грунтуецца на радзімазнаўчай і краязнаўчай аснове, на найбольш блізкіх і зразумелых звестках, з'явах, аб'ектах, даступных для непасрэднага назірання. Менавіта такі гістарычны матэрыял фарміруе першапачатковыя ўяўленні і паняцці пра гісторыю свайго краю. Пад паняццем «край», якое не мае дакладных і пэўнавызначаных меж, часцей за ўсё разумеюць, напрыклад, населены пункт, горад, раён, вобласць.

Змястоўны блок «Мая Радзіма – Беларусь» мае шырокія магчымасці ўключэння краязнаўчага матэрыялу ў вучэбны працэс. Краязнаўчыя веды з'яўляюцца моцным падмуркам для фарміравання цікавасці і свядомых адносін да вывучэння гісторыі свайго краю як састаўной часткі агульнанацыянальнай і сусветнай гісторыі.

У залежнасці ад характару краязнаўчага матэрыялу ён можа па-рознаму выкарыстоўваецца на ўроках. Вылучаецца матэрыял, які належаць да падзей, што маюць гістарычнае значэнне для сваёй краіны і адлюстроўваюцца ў праграме і змесце падручніка. Так, пры вывучэнні тэмы «Беларусь у гады Вялікай Айчыннай вайны» настаўнік у аснову ўрока пакладзе вывучэнне падзей агульнагістарычнага значэння. Але ў той жа час значная частка ўрока будзе адведзена аповеду, як жыхары населенага пункту, дзе жывуць вучні, змагаліся супраць акупантаў, магчыма, варта будзе правесці экскурсію да помнікаў Вялікай Айчыннай вайны. Пры выкарыстанні краязнаўчага матэрыялу, вызначэнні яго месца ў школьным навучанні важна раскрыць агульнагістарычную тэму з дапамогай мясцовага матэрыялу, што патрабуе ад настаўніка асаблівай увагі пры адборы краязнаўчага матэрыялу. Так, пры правядзенні ўрока «Багацце нашай краіны» вучні населенага пункту даведаюцца, як квітнела наша дзяржава, а разам з ёй будаваліся, узнаўляліся знаёмыя ім вуліцы, заводы, школы, атрымаюць веды пра тых людзей, якія ў нялёгкі пасляваенны час узначальвалі і аднаўлялі іхні горад ці вёску. Такая дэталізацыя не толькі не пашкодзіць памяці вучняў, а наадварот, мабілізуе прывычныя ўяўленні і праз блізкае, знаёмае, дасць магчымасць пазнаць гістарычныя з'явы і факты найбольш простым і натуральным шляхам. На дадзеным прыкладзе наглядна выяўляецца сутнасць выкарыстання краязнаўчага матэрыялу як асаблівага спосабу адбору інфармацыі, што аблягчае пазнанне гістарычных з'яў і забяспечвае засваенне «далёкага» праз «блізкае».

Разам з тым у практыцы навучання замест таго, каб палегчыць разуменне і засваенне вучнямі гістарычнага матэрыялу, настаўнік дапускае перагрузку памяці вучняў дадатковымі дэталямі (лічбамі, імёнамі і эпізодамі). І тут неабходна ўлічваць месца і значэнне краязнаўчага матэрыялу, якія выкарыстоўваецца пры вывучэнні значных гістарычных падзей, адлюстраваных у праграме.

На ўроках мае значэнне і такі матэрыял, які адносіцца да з'яў, што не адлюстраваны ў праграме і падручніку. Таму ён уводзіцца настаўнікам дадаткова, уключаецца ў тканіну ўрока ў форме кароткага паведамлення. У дадзеным выпадку варта прытрымлівацца наступных прынцыпаў пры выкарыстанні краязнаўчага матэрыялу ў навучальным працэсе.

1.
Краязнаўчы матэрыял выкарыстоўваецца для паказу ролі роднага краю ў падзеях агульнагістарычнага значэння. Аб'ём такога дадатковага 
матэрыялу вызначаецца яго пазнавальнай і выхаваўчай значнасцю. Істотным з'яўляецца ўменне настаўніка так адабраць і выкарыстаць гэты матэрыял, каб ён прысутнічаў на ўроку не ў выглядзе фармальнай даведкі, а быў неабходнай ілюстрацыяй некаторых агульных з'яў або глебай для высноў і абагульненняў.

2.
Мясцовы краязнаўчы матэрыял выкарыстоўваецца ў якасці канкрэтнай ілюстрацыі, прыкладу агульных гістарычных з'яў, як фактычная аснова для раскрыцця агульных працэсаў і заканамернасцей.У гэтым выпадку праграмны матэрыял канкрэтызуецца з дапамогай краязнаўчых дадзеных, якія ўводзяцца настаўнікам звыш праграмы падручніка. Пад кіраўніцтвам настаўніка з дапамогай гутаркі вучні самі могуць расказаць аб ролі землякоў у гістарычных падзеях. Блізкасць і пераканаўчасць такога матэрыялу забяспечваюць глыбіню яго ўздзеяння на вучняў. 

3.
Мясцовы матэрыял выкарыстоўваецца пры пазнанні сучаснасці: вывучэнні грамадскіх адносін, развіцця сучаснай тэхнікі, эканомікі, культуры. У гэтым напрамку ёсць больш спрыяльная магчымасць для выкарыстання розных індывідуальных і франтальных заданняў творчага характару, для ўвядзення ў вучэбны працэс рознабаковых элементаў пошуку і даследавання, шырокага выкарыстання мясцовага друку, экскурсій. 

4.
Краязнаўчы матэрыял можа быць уведзены ў кантэкст урока для канкрэтызацыі выкладання, пераканаўчасці аналізу. Так, пры вывучэнні тэмы «Адкуль пайшлі назвы нашых гарадоў» значная частка зместу тэмы можа быць раскрыта або канкрэтызавана на краязнаўчым матэрыяле.

На аснове краязнаўчага матэрыялу могуць быць праведзены цэлыя ўрокі. Так на уроках «У краіне майстроў», «Ад батлейкі – да тэатраа» мэтазгодна 
параўнаць старажытны ўклад жыцця з сучасным, якія зараз існуюць дамы, дзе мы жывём, якім посудам, адзеннем карыстаемся. Часцей за ўсё краязнаўчы матэрыял ахоплівае частку ўрока 
і служыць высновай для раскрыцця аднаго з пытанняў яго зместу. Пры вывучэнні тэмы «Вызваленне БССР» можна на мясцовым матэрыяле паказаць, як быў вызвалены родны горад ці вёска.

Методыка выкарыстання краязнаўчага матэрыялу вельмі разнастайная. Краязнаўчы матэрыял можа быць зместам эмацыянальнага расказу настаўніка або ўключаны ў пераказ. Адным з прыёмаў увядзення краязнаўчага матэрыялу на ўроку з'яўляецца далучэнне аднаго са сведкаў або ўдзельнікаў вывучаемай падзеі. Характар краязнаўчага матэрыялу, яго даступнасць і блізкасць адкрываюць добрыя магчымасці для арганізацыі актыўнай разумовай дзейнасці вучняў шляхам пастаноўкі праблемна-пошуковай задачы, самастойнага аналізу дадзеных.  
1.2. Урок па змястоўнаму блоку “Мая Радзіма – Беларусь”:  улік характару прапедэўтычнага навучання, выкарыстанне міжпрадметных сувязей, пераемнасць з гісторыяй 
Навучанне і выхаванне школьнікаў адбываецца ў розных арганізацыйных формах. Галоўнай формай арганізацыі навучання 
ў сучаснай школе з'яўляецца ўрок. Урок разглядаецца як частка навучальнага працэсу, лагічна і педагагічна завершаная. Урокі па змястоўнаму блоку “Мая Радзіма – Беларусь” маюць сваю спецыфіку. Яны пабудаваны па асінхронным і зместавым прынцыпах. Гэта значыць, што гістарычныя падзеі і з'явы падаюцца ў комплексе па наступных пытаннях:
- пытанні геаграфічнага і адміністрацыйна-тэрытарыяльнага асяроддзя нашай краіны – у апавяданнях «Беларусь – мая Радзіма», «Мы і нашы суседзі», «Зямля блакітных рэк і азёр» і інш.;

- пытанні крыніц гістарычных ведаў – у апавяданнях «Маўклівыя сведкі мінуўшчыны», «Як да нас прыйшла кніга» і інш.;

- пытанні гісторыка-культурнага жыцця – у тэмах: «Як да нас прыйшла кніга», «Першыя друкаваныя кнігі», «Ефрасіння Полацкая», «У краіне майстроў», «Ад батлейкі – да тэтра» і інш.;
- пытанні гаспадарчага жыцця грамадства – у апавяданнях «Нашы продкі», «У краіне майстроў», «Будаўніцтва новага жыцця», 
«Багацце нашай краіны» і інш.;
- пытанні грамадска-палітычнага жыцця – у апавяданнях «Нашы продкі», «Князёўна з трыма імёнамі», «Яраслаў Мудры – сын Рагнеды», «Усяслаў Чарадзей», «У абарону сваёй зямлі», «Па якіх законах жылі нашы продкі», «Мая рэспубліка»  і інш.

Паслядоўнасць у навучанні, пастаянны зварот да мінулых тэм і арганічнае ўвязванне новага матэрыялу з раней вывучаным аднатыпным матэрыялам дазволяць сфарміраваць у чацвёртакласнікаў цэласнае ўяўленне па асобных пытаннях гістарычнага мінулага.

Урок выконвае наступныя функцыі:
- навучальная, звязаная з набыццём вучнямі ведаў і засваеннем паняццяў, абазначаных у вучэбнай праграме;
- выхаваўчая, накіраваная на фарміраванне ў школьнікаў нацыянальнай ідэнтычнасці, самасвядомасці і грамадзянскасці;
- развіваючая, якая прадугледжвае магчымасці развіцця наглядна-вобразнага і вербальна-лагічнага мыслення, трэніроўку памяці (даты, падзеі, асобы, факты), выпрацоўку ўвагі, назіральнасці, развіццё прасторавых уяўленняў (гістарычная карта), арыентацыю ў часе (храналогія).

- стымулюючая: арыентаваная на замацаванне ў вучняў устойлівай цікавасці да гістарычных ведаў. 
Патрабаванні да правядзення ўрока ў 4-м класе улічваюць неабходнасць tc "Патрабаванні да ўрока гісторыі ў 4-м класе" уліку наступных прынцыпаў прапедэўтычнага навучання.

1.
Навуковасць – адпаведнасць зместу ўрока ўзроўню развіцця сучаснай навукі.

2.
Даступнасць – улік настаўнікам ўзроўню інтэлектуальнага развіцця вучняў 4-га класа і іх псіхалагічных асаблівасцей.

3.
Улік магчымасцей рэалізацыі развіццёвага навучання, звязаных з  фарміраваннем ўменняў, якія адпавядаюць вербальна-лагічнаму (тэарэтычнаму) мысленню і знаходзяцца ў зоне бліжайшага развіцця  вучняў (уменне вылучаць галоўнае, рабіць выснову і выказваць свае асабістыя адносіны да гістарычных падзей і інш.). 
4.
Нагляднасць у навучанні, якая мае выключна важнае значэнне і дапамагае ствараць вобразы мінулых эпох, ажыццяўляць гістарычнае мадэліраванне.

5.
Выкарыстанне актыўных форм пазнавальнай дзейнасці, іх розныя камбінацыі і змены, напрыклад, урок-падарожжа ў мінулае, урок-віктарына, урок-гульня, урок-спаборніцтва (гістарычны турнір), урок – завочная экскурсія.

6.
Эмацыянальнасць, вобразнасць, яркасць – эфектыўныя шляхі рэалізацыі выхаваўчых мэт на ўроку гісторыі.

7.
Рэалізацыя міжпрадметных сувязей у навучанні, што дазволіць вучням практычна выкарыстоўваць набытыя веды па іншых прадметах і будзе спрыяць засваенню новых ведаў.
8.
Сувязь вывучаемага матэрыялу з сучаснасцю, што садзейнічае фарміраванню адносін вучняў да вывучаемых падзей і разуменню каштоўнасці гістарычных ведаў.

9.
Сувязь з краязнаўствам як адзін з галоўных сродкаў вывучэння гісторыі на мясцовым узроўні.tc "Асноўныя тыпы ўрока гісторыі ў 4-м класе. 
Асаблівасці методыкі іх правядзення"
Кожны ўрок, з'яўляючыся элементам працэсу і сістэмы зместу навучання, уваходзіць у той ці іншы тып, групу ўрокаў, якія маюць пэўныя інтэгральныя рысы. Найбольш распаўсюджана класіфікацыя ўрокаў па этапах працэсу 
навучання. Да іх належаць:  камбінаваны ўрок, які мае ўсе этапы працэсу навучання; урок вывучэння новага матэрыялу; урок праверкі і ўліку ведаў вучняў. У 4–6-х класах найбольш плённыя камбінаваныя ўрокі, якія адрозніваюцца аптымальнай зменай відаў вучэбнай дзейнасці. Традыцыйнымі іх элементамі з'яўляюцца: праверка ведаў папярэдняга вучэбнага матэрыялу, лагічна звязанага са зместам дадзенага ўрока; пераход да вывучэння новага матэрыялу; вывучэнне новага матэрыялу; агульнае замацаванне; хатняе заданне. Дадзеныя структурныя элементы рэалізуюцца амаль на ўсіх уроках. Разам з тым, праверка ведаў, напрыклад, можа быць праведзена да тлумачэння новага матэрыялу, у працэсе тлумачэння або наогул не ажыццяўляцца на дадзеным уроку. 
Адной з актуальных праблем з'яўляецца выкарыстанне міжпрадметных сувязей на ўроку. Узаемасувязі паміж прадметамі служаць не толькі паглыбленню, узбагачэнню і сістэматызацыі ведаў, але і аказваюць дзейсны ўплыў на эмацыянальную сферу вучняў, актывізацыю іх пазнавальнай працы, развіццё цікавасці да прадмета. Выяўленне настаўнікам у вучэбных праграмах сувязей як паміж асобнымі тэмамі і раздзеламі прадмета, так і паміж асобнымі прадметамі, садзейнічае комплекснаму падыходу да навучання і развіцця школьнікаў. Пры гэтым варта ўлічваць наступныя складнікі міжпрадметных сувязей: апора на веды, уменні, навыкі, набытыя ў працэсе навучання розным прадметам; развіццё і абагульненне ведаў, атрыманых па дадзеным прадмеце; адзіная для ўсіх прадметаў лінія на выпрацоўку метадаў пазнання з'яў прыроды і грамадства; агульнае для ўсіх прадметаў развіццё мыслення і мовы вучня. 

Умовы ўстанаўлення міжпрадметных сувязей наступныя: аб'екты даследвання павінны супадаць ці быць дастат-
кова блізкімі; у вучэбным прадмеце выкарыстоўваюцца аднолькавыя ці блізкія метады даследавання; прадметы будуюцца па агульных тэарэтычных канцэпцыях.

Рыхтуючыся да ўрока настаўніку карысна ўстанавіць, на якія веды вучням па іншых вучэбных прадметах ён можа разлічваць. У гэтым яму дапаможа аналіз праграмы і падручнікаў. Спецыфікай пачатковай школы з'яўляецца тое, што настаўнік на працягу чатырох гадоў працуе з вучнямі аднаго класса. Таму падмуркам для рэалізацыі міжпрадметных сувязей служыць веданне настаўнікамі праграмнага матэрыялу пачатковай школы, яго паступовае ўскладненне; узровень засваення вучнямі праграмнага матэрыялу на 
працягу чатырох гадоў навучання; магчымасці набыцця вучнямі жыццёвага вопыту і ўласных ведаў. З улікам гэтага настаўнік выяўляе дзе і калі выкарыстаць сувязі паміж прадметамі, каб яны служылі паглыбленню, 
узбагачэнню і сістэматызацыі ведаў. Пры гэтым патрэбна дэталёва адбіраць матэрыял, маючы на ўвазе, што дадатковыя звесткі не павінны перагружаць урок і засланяць змест вучэбнага матэрыялу. З іншага боку – абмежаванасць падручнікам, адсутнасць дадатковага матэрыялу прыводзяць да аднатыпнасці ўрокаў.

Найбольш поўныя і цесныя сувязі можна ўстанавіць унутры прадмета «Чалавек і свет», які вырашае такую задачу, як інтэграцыя пачатковых ведаў аб сістэме прырода – грамадства – чалавек. Змест праграм прадмета «Чалавек і свет» і змястоўнага блока «Мая Радіма – Беларусь» характарызуецца сугучнасцю выхаваўчай мэты: выхаваннем патрыятызму, нацыянальнай самасвядомасці, беражлівых адносін да прыроды, гісторыі і культуры сваёй Радзімы; сугучнасцю задач: фарміраваннем адказных адносін да 
прыроды, элементарнай экалагічнай культуры; сугучнасцю зместу: суаднясеннем тэм урокаў.
Змястоўны блок «Мая Радіма – Беларусь» утрымлівае ў сабе веды прыродазнаўчага і геаграфічнага характару. Такія ўрокі, як «Нашы продкі», «Мы і нашы суседзі», «Зямля блакітных рэк і азёраў», «Маўклівыя сведкі мінуўшчыны» даюць магчымасць атрымаць веды аб тым, што прырода непаўторная, па-свойму прыгожая ў любую пару года. Настаўнік дапамагае спасцігнуць ісціну, што чалавек і прырода непадзельна звязаны. Жыццё чалавека падпарадкоўваецца законам, па якіх жыве ўся прырода. Прырода ж, нягледзячы на сваю магутнасць, ранімая і бездапаможная. Малодшыя школьнікі разумеюць, што правільна выкарыстоўваць прыроду, берагчы яе – значыць забяспечыць сабе здароўе і спрыяльныя ўмовы жыцця. Гэтаму садзейнічае экалагічная накіраванасць прадмета «Чалавек і свет». 

Выкарыстанне ўнутрыпрадметных сувязяў садзейнічае фарміраванню 
светапогляду, цэласнага ўяўлення аб навуковай карціне свету, 
пашырэнню кругагляду вучняў, а таксама прымяненню ведаў 
у практычнай дзейнасці. У рэалізацыі унутрыпрадметных сувязяў можна вылучыць наступныя метады: выкарыстанне такіх сродкаў навучання, як фізічная карта, карта паўшар'яў, контурныя карты і інш.; правядзенне работ над такімі паняццямі, як рамяство, закон, звычаі, план, гарызонт,  рака, возера і г.д.; прымяненне ілюстраванага матэрыялу (альбом, фотаздымак); праверка дамашняга задання з уключэннем пытанняў, разлічаных на прыпамінанне раней вывучанага матэрыялу; правядзенне экскурсій, пазакласных мерапрыемстваў.

Мэтазгодна ўстанаўленне сувязей з беларускай мовай. Напрыклад, у падручніках па беларускай мове для пачатковых класаў можна сустрэць сказы на розную тэматыку аб родным краі, аб ахове прыроды, аб гістарычнай мінуўшчыне, аб выдатных людзях краіны. Тэкставы матэрыял падручнікаў нясе пазнавальны характар. Вучні ў пачатковых класах пішуць пераказы, тэмы якіх належным чынам звязваюцца з тэмамі урокаў па блоку «Мая Радіма – Беларусь». Устанаўленню міжпрадметнай сувязі служыць рэалізацыя раней набытых уменняў і навыкаў. Ужо ў пачатковай школе вучні авалодваюць пэўнымі вучэбнымі ўменнямі: бегла і свядома чытаць, сцісла ці выбарачна пераказваць прачытаны тэкст па заданні настаўніка, адбіраць з апавяданняў і вершаў факты для характарыстыкі герояў твора, тлумачыць значэнне асобных слоў і выразаў, дзяліць тэкст па сэнсе на часткі і на аснове гэтага складаць план. Усё гэта стварае шырокія магчымасці для вызначэння узаемасувязі з блокам «Мая Радіма – Беларусь».

Найбольш трывалая сувязь блока «Мая Радіма – Беларусь» з беларускім чытаннем. Мастацкая літаратура рэканструюе гістарычныя дзеянні сілай слова. Аднак гістарычная падзея заўсёды канкрэтная і непаўторная, абумоўлена гістарычнай эпохай, дзейнасцю народа і канкрэтных асоб, што патрабуе навуковасці і дакладнасці ў выкладанні. Таму неабходна размяжоўваць мастацкі вымысел літаратуры і навукова дакладныя факты гісторыі, якія будуюцца па прынцыпе гістарызму, патрабуюць ацэнкі, фарміруюць прасторавыя ўяўленні і арыентацыі ў часе.

З фарміраваннем прасторавых і часавых уяўленняў звязана ўстанаўленне міжпрадметных сувязяў з матэматыкай, у прыватнасці, вывучаючы тэму «Стужка часу». Кожную дату гістарычных падзей можна звязаць з папярэднімі: колькі прайшло гадоў, колькі гадоў працягвалася, колькі гадоў назад гэта было і г.д. Карысна выкарыстаць уласны вопыт дзяцей, звязаны з лічэннем уласных гадоў жыцця, напрыклад, яны добра разумеюць, што ім дзесяць гадоў, а ідзе адзінаццаты. 

Развіццю эстэтычнага густу, умення адчуваць і бачыць прыгожае спрыяе выкарыстанне твораў выяўленчага мастацтва і музычных твораў. Яны ўтрымліваюць у сабе багатую інфармацыю. Раскрыўшы яе ў даступнай форме, магчыма выклікаць важныя для выхавання вучняў эмоцыі і пачуцці. Карціны беларускіх мастакоў выступаюць у якасці гістарычнага факта пры наяўнасці высокай мастацкасці. Выкарыстанне мастацкіх твораў на ўроках дапамагае вучням адчуваць настрой і стан эпохі, выказваць асабістыя адносіны як да падзей, так і да твора. Пры выкарыстанні музыкі ці музычнага суправаджэння на ўроку ствараецца эмацыянальная атмасфера, спрыяльная для абуджэння пачуцця гонару за Радзіму (пры вывучэнні тэмы Вялікай Айчыннай вайны), замілавання прыгажосцю прыроды (пры знаёмстве з краязнаўчымі тэмамі). Пры вывучэнні тэм этнаграфічнага характару значную дапамогу аказвае выкарыстанне народных песень («Ой рана на Івана», «А зязюлька кукавала»).

Важнае значэнне мае пераемнасць паміж вывучэннем змястоўнага блока «Мая Радзіма – Беларусь» у пачатковай школе і сістэматычным навучаннем гісторыі Беларусі ў базавай школе, якое пачынаецца толькі з 6 класа, што стварае пэўныя цяжкасці пры рэалізацыі прынцыпу пераемнасці. Выкарыстанне міжпрадметных сувязяў забяспечвае неабходную пераемнасць вывучэння гісторыі ў розных класах, апору на раней атрыманыя веды без іх дубліравання, паступовае ўзрастанне патрабаванняў да пазнавальнай дзейнасці вучняў. Для гісторыі значэнне міжпрадметных сувязяў асабліва вялікае, бо гэты курс разглядае гістарычны працэс мнагагранна, сістэматызуючы і абагульняючы веды пра грамадства, чалавека, прыроду, набытыя па іншых прадметах, і ў той жа час стварае гістарычную аснову для вывучэння іншых прадметаў.

Пераемнасць у змесце навучання паміж пачатковай і базавай школай. прасочваецца праз наступныя элементы зместу вучэбнага матэрыялу: 

Гісторыя Беларусі ў сярэднія вякі

Рассяленне ўсходнеславянскіх плямён на тэрыторыі Беларусі. 
Курганы як помнікі гісторыі.
Пісьмовыя гістарычныя крыніцы пра нашу Бацькаўшчыну. Запавет Кірылы Тураўскага. 
Легендарныя і летапісныя звесткі пра полацкую князёўну Рагнеду. Полацкі князь Ізяслаў ( сын Рагнеды. 
Старажытнаруская дзяржава ўсходніх славян Кіеўская Русь. Асветніцкая дзейнасць Яраслава Мудрага 
Легенды і гістарычныя звесткі аб Полацкай зямлі. Полацкі князь Усяслаў Чарадзей. Полацкі Сафійскі сабор як сімвал магутнасці княства і гістарычны помнік. Агульнанародны збор у Полацкім княстве ( веча.
Жыццёвы шлях і асветніцкая дзейнасць Ефрасінні Полацкай. Крыж Ефрасінні Полацкай як  культурна-хрысціянская каштоўнасць беларускага народа. Стварэнне Спаса-Ефрасіннеўскай царквы.

Аб’яднанне беларускіх і літоўскіх зямель супраць крыжацкай пагрозы ў адну дзяржаву ( Вялікае княства Літоўскае. Вялікі князь Вітаўт. Грунвальдская бітва. 
Беларускія гарады ў гістарычным мінулым: гады ўзнікнення, паходжанне назваў, гербы. Развіццё гарадскіх рамёстваў. 
Замкі на карце Беларусі. 
Вера ў існаванне духаў. Прыняцце хрысціянства.

Гісторыя Беларусі ў Новы час

Нясвіжскі, Мірскі замкі як помнікі гісторыі і культуры. 
Статут Вялікага княства Літоўскага. Леў Сапега.

Кнігавыдавецкая дзейнасць ўсходнеславянскага першадрукара Францыска Скарыны. Выдавец першай друкаванай на тэрыторыі Беларусі кнігі Сымон Будны – прадаўжальнік справы Скарыны. 
Рамесныя вырабы беларускіх майстроў. Слуцкія паясы і іх выраб. Каляровая кафля. 
Народны лялечны тэатр -- батлейка. Асветніцкая дзейнасць Сімяона Полацкага. Слонімскі тэатр Міхала Казіміра Агінскага. Паланез "Развітанне з Радзімай" Міхала Клеафаса Агінскага. 
Праваслаўныя і католікі. Прыхільнікі іншых рэлігій. Верацярпімасць.
Матывы роднага краю ў творчасці польскага паэта, ураджэнца Беларусі Адама Міцкевіча. 
Прыгонны стан сялян і яго адмена. 
Ф. Багушэвіч. Даследванні Яўхіма Карскага. Дзейнасць братоў Тышкевічаў. Адлюстраванне ў творчасці Янкі Купалы і Якуба Коласа тэмы роднага краю.
Гісторыя Беларусі ў Навейшы час

Першы прэзідэнт Беларускай Акадэміі навук гісторык Усевалад Ігнатоўскі. Кастрычніцкая рэвалюцыя і ўстанаўленне Савецкай улады ў Беларусі. Утварэнне БССР і СССР. 
Развіццё народнай гаспадаркі, культуры і адукацыі ў 1920—1930-я гады. Жыццё насельніцтва Заходняй Беларусі і ўз’яднанне яе з БССР. 
БССР у гады Вялікай Айчыннай вайны. Патрыятызм беларускага народа. Трагедыя вёскі Хатынь. Лагер Трасцянец. Вызваленне Беларусі ад нямецка-фашысцкіх захопнікаў. 
Наша краіна ( адна з заснавальніц Арганізацыі Аб’яднаных Нацый. 

Пасляваеннае аднаўленне народнай гаспадаркі Беларусі. 
Вырабы беларускай прамысловасці. Новыя гарады на карце Беларусі. Прадукцыя сельскай гаспадаркі. Транспарт і шляхі зносін. 
Утварэнне Рэспублікі Беларусь. Органы дзяржаўнай улады ў нашай рэспубліцы. Канстытуцыя Рэспублікі Беларусь. Прэзідэнт Рэспублікі Беларусь – Кіраўнік нашай дзяржавы.

Дзяржаўны герб і сцяг Рэспублікі Беларусь. 

Садружнасць Незалежных Дзяржаў. Саюз Беларусі і Расіі.

Тэрытарыяльна-адміністрацыйны падзел Рэспублікі Беларусь. Насельніцтва Беларусі. 
Спіс навукова-метадычнай і вучэбна-метадычнай літаратуры,

якая рэкамендуецца для падрыхтоўкі да ўрокаў
1. Амонашвили, Ш.А. Гуманно-личностный подход к детям / Ш.А.Амонашвили. – М.: Издательство «Институт практической психологии»; Воронеж: Издательство НПО «Модек», 1998. – 544с. 
2. Буткевич, В.В. Гражданское воспитание детей и учащейся молодежи: пособие для рук. учреждений образования, педагогов, классных руководителей и студентов / В.В.  Буткевич. – Минск : НИО, 2007. – 280 с.

4. Еленский, Н.Г. Современное содержание начального образования: проблемы и перспективы / Н.Г. Еленский // Пачатковая школа. ( 2007. ( № 1. – С.3 – 5.
5. Жыліч, Н.А. Мая Радзіма – Беларусь : красворды для вучня 4 класа / Н.А. Жыліч. – Мінск : Аверсэв, 2009. – 80 с.
6. Ковальчук, Т.А. Как обеспечить развивающий потенциал курса "Человек и мир" / Т.А. Ковальчук // Пачатковая школа. – 2008. – № 4. – С.12 – 16.
7. Краснова, М.А. “Мая Радзіма – Беларусь” как историческая пропедевтика / М.А. Краснова // Пачатковае навучанне: сям'я, дзіцячы сад, школа. – 2009. – № 4. – С.17 – 19.
8. Мой край завецца Беларуссю : дапаможнік для педагогаў устаноў, якія забяспечваюць атрыманне дашкольнай адукацыі / [аўт.-уклад. А.І. Красіла]. – 3-е выд. – Мазыр : ТАА ВД “Белы Вецер”, 2008. – 160 с.
9. Михневич, О.А. Психолого-педагогические проблемы формирования национального самосознания будущих учителей / О.А. Михневич. – Минск : Харвест, 2007. – 368 с.
10. Паноў, С.В. Мая Радзіма – Беларусь. 4 клас. Карткі-заданні / С.В. Паноў. – Мінск : Аверсэв, 2008. – 126 с.
11. Паноў, С.В. Чалавек і свет. Мая Радзіма – Беларусь : Рабочы сшытак : 4-ты кл. Дапам. для вучняў агульнаадукац. шк. / С.В. Паноў. – Мінск : Юніпрэс, 2010. – 80 с.
12. Ракуць, В.У. Мая Радзіма – Беларусь : 3-і кл.: Планаванне ўрокаў : Вучэбна-метадычны дапаможнік для настаўнікаў пачатковай школы / В.У. Ракуць, С.В. Паноў. – Мінск : Юніпрэс, 2003. – 272 с.
13. Ракуць, В.У. Толькі пад небам Бацькаўшчыны : работа па кнізе “Беларусь – наша Радзіма. Падарунак Прэзідэнта Рэспублікі Беларусь А.Р. Лукашэнкі першакласніку” / В.У. Ракуць, Т.П. Ракуць. – Мінск : Пачатковая школа, 2006. – 264 с.

14. Ракуць, В.У. Мая Радзіма – Беларусь : праверачныя, практычныя і творчыя заданні : 4-ты кл. / В.У. Ракуць, С.В. Паноў. – Мінск : Пачатковая школа, 2009. – 96 с.
15. Симонов, В.П. Педагогический менеджмент : Ноу-хау в образовании : учеб. пособие / В.П. Симонов. – М. : Высшее образование, Юрайт-Издат, 2009. – 357 с.

16. Стражаў В.І. Пра сістэму выхавання, дзяржаўную ідэалогію і школу / В.І. Стражаў // Настаўніцкая газета. ( 28 студзеня 1999 г. ( С. 1.

17. Студеникин, М.Т. Методика преподавания истории в начальной школе : Метод. пособие для учителя / М.Т. Студеникин, В.И. Добролюбова. – М.: Гуманит. изд. центр ВЛАДОС, 2001. – 256 с.
18. Субоціна, В.П. Методыка выкладання прадмета “Мая Радзіма - Беларусь” у пачатковай школе: вучэбна-метадычны дапаможнік / В.П. Субоціна, З.А. Шамкуць. –   Баранавічы: БарДУ, 2006. – 132 с.

19. Тиринова, О.И. Общеучебные умения младших школьников / О.И. Тиринова // Пачатковае навучанне: сям’я, дзіцячы сад, школа. -2009. - № 2. – С.25 – 34.
21. Харламов, И.Ф. Формирование у учащихся отношений и личностных качеств в процессе воспитания / И.Ф. Харламов  //Адукацыя і выхаванне. – 2003. ( № 3. –  С.25-33.
22. Щукина, Г.И. Роль деятельности в учебном процессе: Книга для учителя / Г.И. Щукина. – М.: Просвещение, 1986. – 142 с.

1.3. Арганізацыя вучэбнай работы школьнікаў па засваенні зместу вучэбнага матэрыялу, прадстаўленага ў  падручніку 
Падручнік – асноўная крыніца ведаў і галоўны сродак навучання, на які абапіраецца настаўнік. tc "Метады работы з дапаможнікам на ўроку 
і ў пазаўрочны час. Метады і прыёмы работы з тэкстам"Падручнік на ўроках «Мая Радзіма – Беларусь» з'яўляецца адным з інструментаў, які фарміруе ў малодшых школьнікаў пэўныя ўменні, уяўленні і стварае магчымасці для развіцця мыслення. Па свайму зместу і сюжэтна-вобразнай форме змястоўны блок “Мая Радзіма – Беларусь” прадстаўлены ў падручніку як эпізадычныя апавяданні па гісторыі Айчыны.

Узроставыя асаблівасці вучняў 4-га класа патрабуюць сістэматычнай працы з падручнікам. На ўроках настаўнік ужывае разнастайныя метадычныя прыёмы навучання: чытанне тэксту, гутарку па пытаннях 
і заданнях падручніка, па малюнках, картах, схемах і г.д. Гэта праца суправаджаецца аналізам ілюстрацый і іншых крыніц гістарычных ведаў: урыўкаў з мастацкай літаратуры, часопісаў, газет і г.д.

На першым уроку настаўніку карысна вылучыць час для мэтанакіраванага азнаямлення школьнікаў з вучэбнай кнігай, яе структурай і выкарыстаць матэрыял падручніка «Як працаваць з падручнікам». Варта растлумачыць вучням назначэнне пытанняў і заданняў пасля кожнага апавядання. Завяршаючы кароткае знаёмства з падручнікам, можна яшчэ раз сказаць вучням, што для вывучэння гісторыі важна і патрэбна ведаць тэкст, адказваць на пытанні і выконваць заданні, умець выкарыстоўваць малюнкі як крыніцу ведаў і карыстацца гістарычнай картай. 

У 4-м класе практыкуецца цалкам ці выбарачна чытанне тэксту падручніка. Першыя тэксты павінны быць прачытаны ў класе. На падставе раскрыцця шэрагу канкрэтных фактаў, паняццяў у агульным выглядзе фармуліруюцца прычыны падзей, вылучаецца іх значэнне, уплыў на далейшую гісторыю нашай Радзімы. Так, азнаямленне з апавяданнем «Пад сценамі старажытных замкаў» дазваляе малодшым школьнікам уявіць знешні і ўнутраны выгляд замкаў у гарадах сярэдневяковай Беларусі. Настаўнік дапамагае вучням зрабіць выснову пра тое, што замкі будаваліся з мэтай абароны ад ворагаў. 

Калі матэрыял не складаны для разумення вучняў, то пры яго вывучэнні можна больш спалучаць апавяданне настаўніка з выбарачным чытаннем, напрыклад, аб узнікненні народнага лялечнага тэатра ў апавяданні «Ад батлейкі – да тэатра».  Выбарачнае чытанне ў 4-м класе – гэта найбольш распаўсюджаны метадычны прыём. Прачытваюцца эмацыянальныя ўрыўкі з апісаннем гераічных бітваў, вершы аб дзейнасці вядомых асоб нашай гісторыі і інш. Да выбарачнага чытання ці чытання ўсяго тэксту ўслых трэба прыцягваць некалькіх вучняў. Плануючы такое чытанне, настаўнік наперад прадумвае дзяленне тэксту на часткі, каб кожны вучань прачытаў закончаны па сэнсе ўрывак. На працягу навучальнага года чытанне тэксту паступова скарачаецца.

Чытанне тэксту трэба суправаджаць працай з паняццямі. Гістарычны матэрыял уключае ў сябе шмат тэрмінаў і выразаў, многія з якіх не вядомыя дзецям ці не зразумелыя. Слоўнікавую работу можна праводзіць па-рознаму: запісаць на дошцы новыя паняцці, якія ёсць у тэксце, а затым весці з імі працу; можна прыцягнуць увагу дзяцей да новых тэрмінаў і запісаць іх на дошцы па ходзе вывучэння матэрыялу. Добра, калі ёсць малюнкі, якія дапамагаюць канкрэтна ўявіць значэнне новых слоў і лепш іх запомніць. Карысна папярэдзіць вучняў, каб яны чыталі падручнік 
з алоўкам і падкрэслівалі незразумелыя і незнаёмыя паняцці. Гэта прывучыць дзяцей да асэнсаванага чытання. Напрыклад, азнаямленне з апавяданнем «Па якіх законах жылі нашы продкі» раскрывае паняцце «статут». Настаўнік расказвае, якую ролю нашы продкі адводзілі законам і прапануе дзецям прачытаць тэкст, дзе гаворыцца аб змесце Статута Вялікага Княства Літоўскага і яго значэнні ў жыцці тагачаснага грамадства. Разам з настаўнікам вучні робяць вывад, што законы – гэта агульнапрынятыя правілы паводзін людзей, якія з'яўляюцца неабходнай умовай сумеснага жыцця людзей.

Самастойнае чытанне звычайна звязана з выкананнем заданняў, якія садзейнічаюць фарміраванню ў школьнікаў неабходных уменняў. Напрыклад, вучням прапануецца знайсці ў тэксце факты, якія пацвярджаюць выказаную думку ці характарызуюць гістарычную асобу, падзею. Яны пераказваюць змест таго тэксту, які прачыталі пра сябе, ці зачытваюць услых урывак, які дае адказ на пытанне. Выбарачнае чытанне звязана з выкананнем заданняў часцей за ўсё пошукавага характару. Напрыклад, пасля вывучэння апавядання «Наша Радзіма на гістарычнай карце» вучні працуюць з гістарычнай і контурнай картай.
Велізарную ролю адыгрывае падручнік пры фарміраванні ў вучняў уменняў параўноўваць, супастаўляць гістарычныя падзеі, складаць план апавядання, даказваць сваю думку, працаваць з малюнкамі, здымкамі і храналогіяй. У першую чаргу спынімся на ўменні супастаўляць, параўноўваць гістарычныя падзеі, без чаго немагчыма асэнсаванае засваенне матэрыялу. Напрыклад, на ўроку «Першыя друкаваныя кнігі» можна прапанаваць заданне на параўнанне рукапіснай і друкаванай кнігі. Для таго каб школьнікі правільна, паслядоўна параўноўвалі матэрыял, неабходна спачатку даваць ім пытанні на параўнанне. Пытанні звычайна запісваюцца на дошцы, заданні выконваюцца вусна ці складаецца табліца, каб вучні наглядна ўявілі той матэрыял, які параўноўваецца. 
Пры вывучэнні зместу апавяданняў развіваецца ўменне школьнікаў дзяліць гістарычны тэкст на закончаныя па сэнсе часткі і складаць просты план. Першыя планы мэтазгодна складаць калектыўна. Пункты плана, якія вучні вымаўляюць услых, абмяркоўваюцца класам. Найбольш удалыя дакладныя фармуліроўкі адзначаюцца і запісваюцца на дошцы. 

Вельмі важна, каб вучні ўмелі асэнсавана пераказваць змест апавяданняў. Вучняў ужо ў 4-м класе трэба вучыць выказваць думку пераканаўча. Характарыстыку неабходна пацвердзіць прыкладам з жыцця гістарычнай асобы ці прапанаваць пытанні тыпу: «Дакажыце, што Вітаўт быў выдатным кіраўніком тагачаснай дзяржавы – Вялікага Княства Літоўскага». 
Выконваючы заданні, вучні вылучаюць з тэксту неабходныя факты.

Варта пазбегнуць у працы з падручнікам дзвюх крайнасцяў: займацца пераважна чытаннем тэкстаў і мала ўдзяляць часу жывому, эмацыянальнаму, артыстычнаму слову настаўніка; ігнараваць падручнік, спадзявацца толькі на вуснае тлумачэнне матэрыялу, лічыць, што звяртанне да яго знізіць цікавасць вучняў да прадмета.

Такім чынам, асноўнымі метадычнымі прыёмамі работы 
з тэкстам падручніка «Мая Радзіма – Беларусь» можна лічыць наступныя: чытанне ўсяго тэксту (па заданні настаўніка); чытанне і дзяленне тэксту на часткі з вусным складаннем плана; чытанне, а потым пераказванне; чытанне са скарочаным тэкстам, калі ідзе падрыхтоўка да сціслага пераказу; чытанне «ланцужком» па абзацу; чытанне і адшуканне малюнка, адпаведнага зместу ўрыўка; чытанне і адказы на пытанні, якія фармулююцца вусна настаўнікам або прапануюцца змешчаныя ў падручніку; адшуканне ў тэксце ўрыўка, які дапаможа адказаць на пытанне; пошук сказа або ўрывка, які адлюстроўвае галоўную думку апавядання; адшукванне ў тэксце высноў; выказванне сваіх непасрэдных меркаванняў аб праслуханым або прачытаным; устанаўленне шляхам чытання прычынна-выніковых сувязей паміж гістарычнымі падзеямі; чытанне па ролях; чытанне і пераказ прачытанага з дапамогаю жэстаў, мімікі, позы; чытанне з вылучэннем незнаёмых слоў (тэрмінаў);  адшуканне і чытанне слоў і выразаў, з дапамогай якіх можна намаляваць вусны партрэт гістарычнай асобы ці дзеяча культуры.

2. Рэалізацыя дзейнаснага падыходу да засваення малодшымі        школьнікамі змястоўнага блока "Мая Радзіма ( Беларусь"

2.1. Суадносіны змястоўнага і дзейнаснага кампанентаў навучання 
Пад дзейнасным падыходам да навучання разумеецца планаванне і арганізацыя вучэбнага працэса, у якім галоўнае месца адводзіцца актыўнай, рознабаковай, у максімальнай ступені самастойнай вучэбна-пазнавальнай дзейнасці школьнікаў. Дзейнасны кампанент змястоўнага блока "Мая Радзіма ( Беларусь" прадстаўлены пералікам спосабаў вучэбна-пазанавальнай дзейнасці, якімі паступова авалодваюць малодшыя школьнікі і якія карэліруюцца з із агульнувучэбнымі ўменнямі. Ад вучняў патрабуецца складаць невялікае вуснае паведамленне пра знакамітых гістарычных асоб і дзеячаў культуры з апорай на тэкст падручніка; складаць кароткае вуснае апісанне па гістарычнай ілюстрацыі; узнаўляць змест гістарычных паняццяў з дапамогай слоўніка, размешчанага ў падручніку; паказваць на карце і абазначаць на контурнай карце з дапамогай картасхем падручніка і атласа тэрыторыю і межы Рэспублікі Беларусь, сталіцу і абласныя цэнтры, месца свайго пражывання; вызначаць паслядоўнасць гістарычных падзей на "стужцы часу", карыстаючыся паняццямі эра, стагоддзе, год. 
Дзейнасны кампанент змястоўнага блока "Мая Радзіма ( Беларусь" у першым раздзеле праграмы "Геаграфічныя і гістарычныя звесткі аб нашай Радзіме", дзе прадстаўлены інтэграваны прыродазнаўчы і гістарычны матэрыял, рэалізуецца праз вызначэнне вучнямі месца рассялення ўсходнеславянскіх плямён на тэрыторыі Беларусі з дапамогай картасхемы ў падручніку; асноўных рэк, якія працякаюць па тэрыторыі Беларусі з улікам іх месцараспалажэння на шляху "з варагаў у грэкі" пры выкарыстанні адпаведнай картасхемы; месцараспалажэння сталіцы і  абласных цэнтраў на тэрытарыяльна-адміністрацыйнай карце Рэспублікі Беларусь; азнаямленне з умоўнымі абазначэннямі на гістарычнай карце ў падручніку; вызначэнне перыядаў “да нашай эры” і “наша эра” на  "стужцы часу", змешчанай у падручніку, і паслядоўнасці гістарычных падзей, якія на ей адлюстраваны; складаннем невялікіх вусных паведамленняў пра Кірылу Тураўскага, Францыска Скарыну, Сымона Буднага з апорай на іх маляваныя партрэты, што прадстаўлены ў падручніку. Магчыма складанне вучнямі кароткіх расказаў аб мясцовых камянях і курганах, а таксама параўнанне рукапісных і друкаваных  кніг. Варта заўважыць, што краязнаўчы змест вучэбнага матэрыялу засвойваецца праз азнаямленне з рубрыкай "Цікава ведаць" у падручніку, а таксама такія віды дзейнасці як удзел у экскурсіях, падарожжах па родных мясцінах, наведванне і азнаямленне з экспазіцыяй краязнаўчых ці школьных музеяў, сустрэчы са знакамітымі землякамі.
Дзейнасны кампанент змястоўнага блока "Мая Радзіма ( Беларусь" у другім раздзеле праграмы " Гісторыя Беларусі ў паданнях, падзеях і імёнах " можа быць прадстаўлены наступнымі відамі дзейнасці:

- складанне вусных паведамленняў пра полацкую князёўну Рагнеду (з тлумачэннем яе імён) і яе сыноў Ізяслава і Яраслава Мудрага, пра полацкага князя Усяслава Чарадзея, пра асветніцу  Ефрасінню Полацкую,  пра князя Вітаўта, гісторыю яго выратавання і Грунвальдскую бітву, пра Льва Сапегу, пра Сімяона Полацкага, пра Францішка Багушэвіча і яго запавет, пра Яўхіма Карскага, братоў Тышкевічаў, пра Янку Купалу і Якуба Коласа, Усевалада Ігнатоўскага, пра мужных абаронцаў роднай зямлі ў гады Вялікай Айчыннай вайны і іх подзвігі з апорай на маляваныя партрэты ў падручніку;

- апісанне вонкавага выгляду і тлумачэнне прызначэння Полацкага Сафійскага сабора, Спаса-Ефрасіннеўскай царквы, крыжа Ефрасінні Полацкай, замкаў на тэрыторыі Беларусі, Сынковіцкай царквы, Статута Вялікага Княства Літоўскага, слуцкіх паясоў, батлейкі і слонімскага тэатра Міхала Казіміра Агінскага;

- адлюстраванне на "стужцы часу" паслядоўнасці існавання старажытнарускай дзяржавы ўсходніх славян Кіеўскай Русі, Полацкага княства, Вялікага княства Літоўскага, уваходжання беларускіх зямель у склад Расіі, абвяшчэння БССР;

- вызначэнне вучнямі накірунку падарожжа па старажытных гарадах Беларусі, прадстаўленага ў падручніку, і месца іх распалажэння адносна рэк з дапамогай картасхемы, азнаямленне з гісторыяй паходжання назвы свайго населенага пункта. 
Дзейнасны кампанент у другім раздзеле праграмы "Мая рэспубліка" пры сваей рэалізацыі патрабуе, каб вучні апісвалі вонкавы выгляд і прызначэнне вырабаў беларускай прамысловасці, транспарту і  прадукцыі сельскай гаспадаркі з дапамогай ілюстрацый у падручніку і атласе; вызначалі месцараспалажэння новых гарадоў на карце атласа;  складалі кароткае вуснае паведамленне пра Настассю Купрыянаву, Пятра Машэрава, апісвалі вонкавы выгляд будынкаў і гістарычных помнікаў у Мінску з дапамогай ілюстрацый у падручніку і атласе; паведамлялі пра органы дзяржаўнай улады ў Рэспубліцы Беларусь; тлумачылі адлюстраванне ў Дзяржаўных гербе і сцяге  Рэспублікі Беларусь (з дапамогай іх выяў) геаграфічнага становішча Беларусі, традыцый нашых продкаў, якасцей характару беларусаў; адлюстроўвалі на "стужцы часу" паслядоўнасць удзелу БССР у заснаванні ААН, утварэння Рэспублікі Беларусь, прыняцця Канстытуцыі Рэспублікі Беларусь, стварэння Саюза Беларусі і Расіі.

Суадносіны змястоўнага і дзейнаснага кампанентаў навучання малодшых школьнікаў  па блоку "Мая Радзіма ( Беларусь" прадстаўлены ў наступнай табліцы:

	Змястоўны кампанент навучання
	Дзейнасны кампанент навучання

	Размяшчэнне Беларусі на карце Еўропы. Краіны – суседкі Беларусі. Тэрытарыяльна-адміністрацыйны падзел Рэспублікі Беларусь. Насельніцтва Беларусі. 
	Вызначэнне месцараспалажэння сталіцы і  абласных цэнтраў на тэрытарыяльна-адміністрацыйнай карце Рэспублікі Беларусь. 

	Асаблівасці гістарычнай карты. 


	Азнаямленне з умоўнымі абазначэннямі на гістарычнай карце. 

	Рэкі і азёры як сведкі гістарычнага мінулага нашай краіны. 
	Вызначэнне на картасхеме “Рассяленне ўсходнеславянскіх плямён на тэрыторыі Беларусі” рэк Дняпро, Прыпяць, Бярэзіна, Сож, Нёман, Заходняя Дзвіна, Няміга.

	Гістарычныя падзеі і іх даты. Працягласць і паслядоўнасць гістарычных падзей.
	Вызначэнне на  стужцы часу перыядаў “да нашай эры” і “наша эра”, часу з’яўлення першых стаянак старажытных жыхароў на тэрыторыі Беларусі, пачатку нашай эры – нараджэння Ісуса Хрыста, першай дакладна вядомай у гісторыі нашай краіны даты – згадвання пра Полацк. 

	 Маўклівыя сведкі мінуўшчыны 


	Падрыхтоўка вучнямі паведамленняў аб тым, як у іх сем’ях ўшаноўваюць памяць сваіх продкаў, а таксама пра наведванне музеяў.

	Як да нас прыйшла кніга 


	Абмеркаванне запавета Кірылы Тураўскага як правіла маральных паводзін чалавека.

Падрыхтоўка расказаў аб тым, як выглядалі старонкі старажытных рукапісных кніг (летапісаў) і як яны ствараліся, аб старажытных пісьмах на бяросце.

	Старажытнаруская дзяржава ўсходніх славян Кіеўская Русь.
	 Вызначэнне на картасхеме месцараспалажэння Кіеўскай Русі, рэк на шляху з варагаў у грэкі.

	Легенды і гістарычныя звесткі аб Полацкай зямлі.
	Вызначэнне на картасхеме месцараспалажэння Полацкай зямлі

	Усяслаў Чарадзей 


	Падрыхтоўка расказа аб дзейнасці Усяслава Чарадзея з выкарыстаннем складзенага простага плана па зместу апавядання, а таксама паведамлення аб бітве на Нямізе. Праца з партрэтам Усяслава Чарадзея.

	Наша сталіца і абласныя гарады ў старажытнасці: гады ўзнікнення, паходжанне назваў, гербы. 
	Вызначэнне паходжання назвы свайго населенага пункта.

	Ефрасіння Полацкая


	Падрыхтоўка расказа аб жыцці Ефрасінні Полацкай на аснове складання простага плана па тэксту апавядання і ілюстрацыі Спаса-Ефрасіннеўскай царквы, а таксама паведамлення аб крыжы Лазара Богшы.

	Па якіх законах, жылі нашы продкі
	Падрыхтоўка расказаў аб полацкім вечы і Статуце ВКЛ на аснове азнаямлення са зместам апавядання і ілюстрацыяй.

	Прыняцце хрысціянства, будаўніцтва цэркваў і манастыроў, заснаванне школ. Праваслаўныя і католікі. Прыхільнікі іншых рэлігій. 
	Падрыхтоўка паведамлення аб мясцовых культавых помніках, прыхільніках розных рэлігій у месцы пражывання вучняў.

	Развіццё народнай гаспадаркі: будаўніцтва прамысловых, развіццё культуры і адукацыі, у 1920—1930-я гады. 
	Падрыхтоўка паведамлення аб вытворчасці мясцовых прамысловых прадпрыемстваў, навучальных установах, створаных у 1920—1930-я гады. 

	Беларусь у гады Вялікай Айчыннай вайны
	Падрыхтоўка паведамлення аб ваенных падзеях, гераізме мясцовых жыхароў –удзельнікаў  Вялікай Айчыннай вайны

	Новыя гарады на карце Беларусі. 


	Вызначэнне месцараспалажэння новабудоўляў на тэрытарыяльна-адміністрацыйнай карце Рэспублікі Беларусь. 

	Дзяржаўны герб нашай краіны. Сцяг беларускай дзяржавы.
	Вызначэнне сэнсу дзяржаўнай сімволікі Рэспублікі Беларусь.


Пры рэалізацыі дзейнаснага падыходу варта ўлічваць патрабаванні, якія забяспечваюць стварэнне ўмоў для пераходу ад прапедэўтычнага ў пачатковай да сістэматычнага прадметнага навучання ў базавай школе. Згодна з патрабаваннямі адукацыйнага стандарту пераемнасць заключаецца ў фарміраванні наступных спосабаў дзейнасці:

- лакалізацыя падзей на гістарычнай карце з выкарыстаннем умоўных абазначэнняў (легенды карты);

- вызначэнне працягласці і паслядоўнасці гістарычных падзей з улікам іх дат, вызначэнне перыядаў “да нашай эры” і “наша эра” на стужцы часу.
2.2. Метады і прыёмы вуснага паведамлення вучэбнага матэрыялу для  стварэння ў вучняў вобразных уяўленняў аб падзеях мінулага і іх удзельніках tc "Методыка навучання гісторыі.
Паняцце аб метадах і прыёмах навучання  "
Метад навучання – гэта спосаб узаемадзеяння настаўніка і вучняў, накіраваны на найлепшае засваенне ведаў, адпрацоўку пэўных уменняў і навыкаў, развіццё пазнавальнай актыўнасці, самастойнасці і творчых магчымасцей школьнікаў. У пачатковых класах найбольш мэтазгодна выкарыстоўваць наступныя метады: славесныя (вусны аповед настаўніка); наглядныя (успрыманне ілюстрацыйнага матэрыялу); 
практычныя (работа над тэкстам падручніка, дакумента, з картай і малюнкамі).

Разам з метадамі навучання вылучаюцца метадычныя прыёмы – гэта элементы таго ці іншага метаду, якія ўжываюцца з мэтай узмацнення дыдактычных магчымасцей асноўнага метаду. 
Метады і метадычныя прыёмы цесна ўзаемазвязаны. Да кожнага ўрока метады і метадычныя прыёмы павінны быць адабраны і скампанаваны ў адзінае цэлае. Пры адборы і спалучэнні метадаў рэкамендуецца ўлічваць 
наступныя крытэрыі: адпаведнасць метадаў прынцыпам, мэтам, задачам навучання і зместу тэмы навучання; адпаведнасць канкрэтным умовам і адведзенаму часу; адпаведнасць узроставым асаблівасцям і ўзроўню падрыхтоўкі школьнікаў; улік магчымасцей самога настаўніка.

Спецыфіка змястоўнага блока “Мая Радзіма – Беларусь”, як састаўной часткі вуснага прадмета, вызначае вялікую ролю жывога слова настаўніка ў фарміраванні ведаў і выхаванні школьнікаў. Настаўнік выступае ў ролі ўмелага расказчыка, які даносіць да вучняў «паданні старыны глыбокай». Яркае, вобразнае выкладанне гісторыі набывае асаблівае значэнне ў 4-м класе, дзе вывучаюцца далёкія ад нас эпохі, калі людзі жылі, апраналіся і нават думалі не так, як у наш час. Тут асабліва важна, як можна канкрэтней і паўней узнавіць падзеі і з'явы мінулага, прыблізіць іх да сучаснага вучня.

Вуснае выкладанне на ўроку выконвае наступныя функцыі: інфармацыйная, калі настаўнік узнаўляе цэласныя малюнкі мінулага і сучаснага; лагічная, пры якой вуснае паведамленне настаўніка даносіць да свядомасці вучняў даказальную сілу чалавечай думкі і вядзе вучняў ад карціны і вобразаў гістарычнага мінулага да вывадаў і засваення паняццяў; выхаваўчая, калі слова выхоўвае, таму што яно можа ўздзейнічаць на пачуцці вучняў і фарміраваць светапогляд грамадзяніна-патрыёта. Пералічаныя функцыі звязаны паміж сабой і патрабуюць, каб вуснае выкладанне гістарычнага матэрыялу было яркім, вобразным, даказальным.

Віды вуснага выкладання на ўроках разнастайныя. Жывое слова на ўроку выступае ў дзвюх формах: маналагічная (выкладанне матэрыялу настаўнікам) і гутарка. Асноўнымі відамі маналагічнай формы вуснага выкладання з'яўляюцца: апавяданне (аповед); апісанне; характарыстыка; тлумачэнне і разважанне.

Аповед – гэта паслядоўнае сюжэтнае паведамленне аб гістарычных падзеях або працэсах у іх развіцці, аб канкрэтных дзеяннях народа і гістарычных дзеячах. Скарочанае паведамленне – гэта паведамленне, дзе ўтрымліваецца толькі інфармацыя аб гістарычных падзеях. У 4-м класе часта прымяняецца сюжэтны аповед. Яго асаблівасцю з'яўляецца раскрыццё гістарычных працэсаў, падзей у дынаміцы дзеяння, канкрэтнасці падзеі і дакладнасці ў апісанні дзеючых асоб. Дэталізацыя месца дзеяння ўзбуджае ўяўленні вучняў.

У выглядзе аповеду настаўнік выкладае матэрыял у асобных выпадках:  

- пры вывучэнні падзей, якія маюць вялікае адукацыйнае 
і выхаваўчае значэнне, напрыклад, характарыстыка ролі і дзейнасці гістарычных асоб;
 - пры фарміраванні канкрэтнага, дакладнага, вобразнага 
ўяўлення аб новай для вучняў з'яве,  напрыклад, аб усенародным характары Вялікай Айчыннай вайны і гераічнай барацьбе беларускага народа супраць нямецка-фашысцкіх захопнікаў;
- пры выкладанні гістарычных падзей, аналіз якіх падводзіць да важных высноў і абагульненняў, напрыклад, утварэнне дзяржавы, паходжанне народу.

Адрозніваюць наступныя віды аповеду: па дыдактычных мэтах: уводны (знаёмства з гістарычнай з'явай) і абагульняючы (замацаванне, абагульненне); па характары выкладання (апісальны і тлумачальны); па ўзроўні складанасці (індуктыўны і дэдуктыўны); па змесце (навуковы і кароткі, не перагружаны лішнімі фактамі і апісаннямі); па форме (просты і даступны, маляўнічы, эмацыянальны, здольны ўзбуджаць цікавасць дзяцей, актывізаваць іх мысленне). 

Методыка выкарыстання аповеду на ўроку ўлічвае, што існуе некалькі правіл яго выкарыстання.

1.
Тэмп выкладання, які не можа быць ні вельмі хуткім, ні запаволеным, таму што вучні не могуць «угнацца» за словам настаўніка, што вядзе да зніжэння цікавасці і ўспрымання матэрыялу.

2.
Вуснае слова неабарачальнае. Вучань не можа праслухаць зноў тыя месцы аповеду, дзе ён штосьці ўпусціў. Таму настаўніку неабходна галоўнае ў выкладанні выдзяляць інтанацыйна, коратка ўзнаўляць асобыя факты, паўтараць высновы.

3.
Наяўнасць плана і плаўныя пераходы пры тлумачэнні тэмы ад аднаго пытання да другога.

4.
Працягласць аповеду для вучняў 4-га класа рэгламентуецца часам ад 6 да 8 хвілін.

Падрыхтоўка настаўніка да аповеду патрабуе: вызначыць месца аповеду на ўроку і сфармуляваць мэты; падабраць дадатковую літаратуру, у тым ліку і мастацкую; падабраць нагляднасць; скласці план і канспект аповеду.

  Распаўсюджаным відам вуснага выкладання. з'яўляецца апісанне – выкладанне істотных рыс, прыкмет, стану, віду, характару гістарычных з'яў. Апісанне мае аб'ект, але не мае сюжэта. Апісанне неабходна выкарыстоўваць тады, калі згодна са зместам тэмы настаўнік лічыць абавязковым: паказаць умовы жыцця людзей, іх заняткі, побыт, прылады працы, помнікі культуры; апісаць месца гістарычных падзей; 
прааналізаваць настрой ці матывы паводзін людзей і г.д.

Апісанне можа быць карцінным і аналітычным. Карціннае апісанне садзейнічае стварэнню вобразных уяўленняў аб падзеях і асобах мінулага. У якасці прыкладу карціннага апісання можна прывесці апісанне жыцця першабытнага чалавека на тэрыторыі Беларусі, славянскага пасёлка, старажытнага горада, сялянскай хаты, замка, архітэктурнага помніка, прадметаў быту, прыладаў працы, помнікаў дэкаратыўна-прыкладнога мастацтва (слуцкага пояса) і інш. Аналітычнае апісанне прымяняецца пры азнаямленні вучняў з дзяржаўнай арганізацыяй грамадства, палітычным кіраваннем і інш., напрыклад, апісанне ўлады і кіравання ў Рэспубліцы Беларусь, стану народнай гаспадаркі і г.д. 
Аналітычнае апісанне па змесце і працэсе выкладання вучэбнага матэрыялу з'яўляецца больш складаным, чым карціннае апісанне і дазваляе стварыць у вучняў збіральны вобраз тых ці іншых падзей мінулага і сучаснага і абавязкова завяршаецца высновай, абагульненнем.
Як від вуснага выкладання апісанне павінна быць яркім, вобразным, эмацыянальным. Для рэалізацыі гэтых патрабаванняў настаўніку неабходна выкарыстоўваць разнастайныя наглядныя сродкі навучання: карціны, гістарычную карту, макеты, ілюстрацыі, фотаздымкі, а таксама дадатковую, у т.л. мастацкую літаратуру.

Дыялагічным вусным метадам навучання гісторыі з'яўляецца гутарка – найбольш распаўсюджаны і эфектыўны метад навучання ў пачатковай школе. Яе роля ў навучанні праяўляецца ў тым, што: садзейнічае актыўнаму, самастойнаму ўдзелу школьнікаў у абмеркаванні і асэнсаванні зместу матэрыялу; служыць паглыбленню і пашырэнню ведаў; выступае як метад праверкі засваення матэрыялу; з'яўляецца прыёмам мабілізацыі ведаў, актывізацыі пазнавальнай дзейнасці вучняў на ўроках. 

Месца гутаркі ў навучальным працэсе вызначаецца мэтай урока, характарам вывучаемага матэрыялу, запасам ведаў вучняў. 
Гутарка цесна звязана з метадамі і прыёмамі работы, якія настаўнік плануе выкарыстаць на ўроку – работай з картай, карцінай, 
табліцай, дакументам або малюнкам у падручніку, прагледжаным кінафільмам і г.д.

Вызначаюцца наступныя віды гутаркі.

1.
Уводная гутарка. Яе мэта ў тым, каб падвесці вучняў да вывучэння новага матэрыялу шляхам актуалізацыі раней набытых ведаў, іх сістэматызацыі і абагульнення. Яна дазваляе выявіць 
аб'ём рэальных ведаў вучняў, на якія можа абаперціся настаўнік пры вывучэнні новага матэрыялу.
2. Эўрыстычная гутарка, пры якой веды адкрываюцца і выпрацоўваюцца самімі вучнямі пад кіраўніцтвам настаўніка. 
3.
Аналітычная гутарка. Яна служыць асэнсаванню выкладаемага матэрыялу, паглыбленню і пашырэнню ведаў вучняў. Да такога тыпу гутаркі настаўнік звяртаецца тады, калі трэба даць ацэнку тым падзеям, аб якіх расказвае настаўнік.

4.
Заключная гутарка арганізуецца настаўнікам, каб падвесці вынік матэрыялу, які вывучаўся на ўроку (шэрагу ўрокаў, тэм), 
правесці яго замацаванне. Разнавіднасцю заключнай гутаркі з'яўляецца паўторна-абагульняючая, якая выкарыстоўваецца, калі неабходна абагульніць раней вывучаны матэрыял. 
5.
Праверачная гутарка. Яе мэта – праверыць узровень ведаў, ступень іх засваення. Яна праводзіцца на розных этапах працэсу навучання, у т.л як бягучае апытванне па папярэдняй тэме. Кантрольная гутарка ўключае ў сябе не толькі пытанні на рэпрадуктыўнае ўзнаўленне вывучанага матэрыялу, але і пытанні, якія патрабуюць аналізу, сістэматызацыі, абагульнення.

Гутарка дасць неабходны педагагічны эфект, калі настаўнік, праводзячы яе, будзе задаваць вучням дакладныя, ясныя, пабудаваныя ў строгай лагічнай паслядоўнасці пытанні. Пытанне павінна быць даступным, а вучні павінны мець дастатковыя веды і ўменні, каб успрымаць яго. Калі пытанне незразумелае, вучні будуць угадваць адказ на яго, што гасіць цікавасць да пошуку правільнага адказу.

Пытанне таксама павінна быць дыдактычна простым і дакладным і абазначаць адзіны накірунак адказу (якія пры-
чыны ...? якое значэнне ...?). Дакладнасць пытання выражаецца 
ў яго навуковасці і яснасці для вучняў. Пытанне не павінна быць альтэрнатыўным (так ці не) або падказваючым, таму што гэта не будзе стымуляваць мысленне дзяцей. Немэтазгодна задаваць пытанні ў неазначальнай форме (гаворым не «адказваць», а «адкажыце»).

Нельга адмаўляцца цалкам ад пытанняў на простае ўзнаўленне ведаў. Настаўнік уключае пытанні на запамінанне дат, месцаў гістарычных падзей, імён гістарычных дзеячаў, азначэнняў гістарычных паняццяў. Такія пытанні арыентуюць вучняў на запамінанне важнейшых фактаў, без чаго не можа быць ведаў наогул.

Педагагічнае кіраўніцтва гутаркай не абмяжоўваецца пастаноўкай настаўнікам асноўных пытанняў. Яно ўключае ў сябе і пастаноўку дадатковых пытанняў, калі вучні не могуць даць адказ на асноўнае пытанне, пры адхіленні абмеркавання ад галоўнага накірунку з-за недакладных, а іншы раз і памылковых адказаў. Настаўніку варта хутка арыентавацца ў шляхах выпраўлення памылак і прапаноўваць удакладняючыя пытанні, даваць тлумачэнні.

Актыўныя адносіны самога настаўніка да гутаркі, яго эмацыянальны настрой, уменне ўзбуджаць і пастаянна падтрымліваць у вучняў цікавасць да гутаркі дазваляе ўключаць у агульную размову нават слабых вучняў і ажыццяўляць дыферэнцыраваны падыход у навучэнні. У канцы гутаркі настаўнік павінен падвесці выснову, зрабіць абагульненне. 
2.3. Персаніфікацыя і характарыстыка гістарычных падзей 

Выхаваўчая функцыя змястоўнага блока “Мая Радзіма – Беларусь” рэалізуецца праз фарміраванне ў вучняў усведамлення аб значнасці чалавечага жыцця на прыкладах духоўна-маральнай дзейнасці гістарычных асоб. Такія прыклады прадстаўлены ў змесце раздзела вучэбнай праграмы "Гісторыя Беларусі ў паданнях, падзеях і імёнах". Настаўніку мэтазгодна паказаць вучням суаднесенасць важнейшых гістарычных падзей з характарыстыкай іх удзельнікаў. Пры гэтым выкарыстоўваецца персаніфікацыя гістарычных падзей і з'яў і іх драматызацыя.
Персаніфікацыя (пераўвасабленне) – гэта паказ тыповых 
грамадскіх з'яў у дзейнасці і ў стане гістарычнай рэчаіснасці, 
г.зн. пераўвасабленне ў сапраўдных або выдуманых гістарычных асоб. Увогуле гэты метад выкладання мае шмат агульнага з тэатральным мастацтвам.

Да персаніфікацыі і драматургіі (складанне сцэнарыя) настаўнік звяртаецца тады, калі ў вучняў неабходна сфарміраваць канкрэтныя ўяўленні аб тых ці іншых гістарычных падзеях і іх удзельніках, напрыклад, пры вывучэнні зместу апавядання «Першыя друкаваныя кнігі». Сцэну можна назваць «У друкарні Ф. Скарыны». Матэрыял для сцэнарыя і дыялог паміж Ф. Скарынай і работнікамі майстэрні можна знайсці ў кнізе А. Клышкі «Францыск Скарына, альбо Адкуль да нас прыйшла кніга».

У сувязі з прымяненнем персаніфікацыі, магчыма ўжываць такую разнавіднасць апісання, як характарыстыка, якая можа быць кароткай і разгорнутай. У адрозненне ад апісання, яна ўключае толькі дакладна сфармуляваны пералік істотных рыс і асаблівасцей гістарычнай асобы ці з'явы, падзеі. У выкладанне матэрыялу характарыстыка ўводзіцца з мэтай канкрэтызацыі інфармацыі, абагульнення і іншы раз носіць яўна выражаны або схаваны ацэначны характар.

Разгледзім наступныя прыклады характарыстыкі.

Характарыстыка гістарычнай асобы: Ефрасіння Полацкая (XIIст.):

-
князёўна (дачка князя, унучка Усяслава Чарадзея);

-
манашка (у дванаццаць гадоў пайшла ў манастыр,);

-
асветніца (перапісвала кнігі, стварала школы па перапісцы кніг, садзейнічала распаўсюджванню ведаў,);

-
святая (па яе жаданні пабудавана Спаса-Ефрасіннеўская царква, зроблены крыж майстрам Лазарам Богшай, нябесная заступніца Беларусі).

Характарыстыка гістарычнай падзеі: Грунвальдская бітва: 

-
дата і месца бітвы (15 ліпеня 1410 года, вёска Грунвальд, сучасная тэрыторыя Польшчы);

-
варагуючыя бакі (з аднаго боку – крыжакі, з другога – ВКЛ на чале з вялікім князем Вітаўтам у саюзе з Каралеўствам Польскім);
-
ход бітвы;

-
прычыны перамогі (мужнасць і гераізм удзельнікаў бітвы, ваенныя здольнасці Вітаўта, сумеснае выступленне беларусаў, украінцаў, палякаў, літоўцаў, татар).

2.4. Фарміраванне ў вучняў уяўленняў аб гістарычным часе і прасторы

Развіццё чалавечага грамадства адбываецца ў часе. Таму важна ў працэсе навучання па змястоўным блоку “Мая Радзіма – Беларусь” выпрацаваць у вучняў разуменне і ўменне карыстацца гістарычным часам. Сфарміраваць уяўленне аб гістарычным часе, г.зн.: па-першае, дапамагчы вучням зразумець катэгорыі часу, па-другое, выпрацаваць навыкі работы з храналогіяй. Сфарміраваць навыкі работы з храналогіяй – значыць навучыць вучняў бачыць працягласць, паслядоўнасць падзей. Варта заўважыць, што ў адукацыйным стандарце не прадугледжваецца валоданне вучнямі правіламі лічэння гадоў у гісторыі, а веданне дат вызначальных гістарычных падзей з’яўляецца неабавязковым. 

У 4-м класе выкарыстоўваюцца такія катэгорыі гістарычнага часу, як год, стагоддзе, тысячагоддзе, эра. Неабходна растлумачыць іх сэнс. Стагоддзе – адрэзак часу, роўны ста гадам, які пачынаецца першым, а заканчваецца нулявым годам. Напрыклад, ХХ ст. датуецца як 1901–2000 гг. Тысячагоддзе – адрэзак часу, роўны тысячы гадам. Эра – працяглы адрэзак часу, звычайна большы за тысячагоддзе.

Сярод гістарычных дат вызначаюцца асноўныя, якія павінны замацоўвацца ў памяці вучняў на працяглы час, напрыклад, 862 г. – першае летапіснае ўпамінанне пра Полацк; 1410 г. – Грунвальдская бітва; 1941–1945 гг. – Вялікая Айчынная вайна і апорныя, якія неабходны толькі для ўзнаўлення зместу асобных падзей, напрыклад, гады згадвання гарадоў (акрамя Полацка) і інш. У падручніку асноўныя даты ў тэксце выдзелены тлустым шрыфтам і  вынесены напрыканцы падручніка ў рубрыцы «Асноўныя гістарычныя даты».

Уявіць глыбіню, працягласць гістарычнага часу дапаможа 
работа са «стужкай часу». Размешчаныя на ёй наглядныя апоры 
з датамі дазволяць правесці параўнанне падзей і выявіць, якая 
падзея адбылася пазней, а якая раней і на колькі гадоў.

Праца па фарміраванні храналогічных уменняў павінна мець сістэмны 
характар. Пачынаць яе трэба з высвятлення агульнага ўяўлення аб катэгорыях часу. З гэтай мэтай можна прапанаваць вучням шэраг пытанняў, напрыклад, з якой падзеі пачынаецца наша эра?; што такое стагоддзе.

Варта нагадаць, што для зручнасці стагоддзі ў падручніку абазначэаюцца арабскімі лічбамі.
Гістарычныя падзеі адбываюцца не толькі ў часе, але і ў прасторы. Аднясенне пэўных гістарычных падзей да канкрэтнага месца іх здзяйснення называецца лакалізацыяй. Каб стварыць у школьнікаў прасторавыя ўяўленні, трэба навучыць іх карыстацца картай. У навучальным працэсе выкарыстоўваюцца насценныя карты, якія разглядаюцца звычайна на даволі значнай адлегласці, таму яны, як правіла, вялікіх памераў. Настольныя карты – гэта дадатак да падручніка, карты падручніка, атласы, контурныя карты. Работа з насценнай і настольнай картай вядзецца ўзаемазвязана і скаардынавана. Вучні ў час урока працуюць адначасова з насценнымі і настольнымі картамі, таму іх адпаведнасць па змесце і ўмоўных абазначэннях мае вялікае метадычнае значэнне. Гэта дазваляе спалучыць франтальную работу з індывідуальнай, павышаючы пры гэтым актыўнасць і самастойнасць школьнікаў. Усе настольныя карты ў адрозненне ад насценных выкарыстоўваюцца для індывідуальнай работы вучняў у класе і дома. Карта павінна быць для вучняў не толькі вучэбным, але і даведкавым дапаможнікам.

Гістарычная карта ў параўнанні з геаграфічнай мае сваю спецыфіку. Змест гістарычнай карты вызначаецца мэтамі, якія стаяць перад вывучэннем гісторыі. На гістарычнай карце, акрамя фізіка-геаграфічных дадзеных, абазначаюцца межы дзяржаў, месцы рассялення народаў, месцы, з якімі звязаны вывучаемыя падзеі. На такіх картах знаходзіць адлюстраванне  развіццё гістарычных падзей у розныя перыяды. Падзеі на гістарычнай карце паказаны ў дынаміцы. Карта мае сваю легенду – сістэму ўмоўных абазначэнняў.

У навучанні магчымы тры спосабы выкарыстання гістарычных карт:

-
гістарычная карта служыць настаўніку крыніцай ведаў пры падрыхтоўцы да ўрока і пазаўрочнай работы;

-
гістарычная карта непасрэдна ўключаецца настаўнікам 
у працэс выкладання матэрыялу;
- арганізуецца самастойная работа вучняў па здабыванні з дапамогай карты неабходных ведаў.

Роля карты ў навучанні гісторыі можа быць рэалізавана пры ўмове, што:

а) работа з ёю вядзецца сістэматычна як у працэсе вывучэння новага матэрыялу, так і далейшага ўдасканалення новых ведаў, уменняў і навыкаў;

б) настаўнік вучыць школьнікаў прыёмам работы з гістарычнай картай;

в) паступова ўзрастае патрабаванне да самастойнасці вучняў 
у рабоце з картамі ў сувязі з агульным павышэннем іх самастойнасці навучання.

Работа па фарміраванні ўяўленняў аб гістарычнай прасторы пачынаецца з таго, што настаўнік знаёміць вучняў са знешнім выглядам гістарычнай карты (умоўныя абазначэнні, колер і адрозненне ад геаграфічных картаў). Аповед настаўніка суправаджаецца паказам па карце. Важна не толькі паказаць месца падзеі, але і даць яе апісанне. Паказ аб'ектаў на карце павінен суправаджацца ўказаннем дакладных геаграфічных арыенціраў, бакоў гарызонта, геаграфічных рыс і славесным апісаннем. Гарады, населеныя пункты, месцы бітваў паказваюцца кропкай, рэкі – па цячэнні, межы дзяржаў – непарыўнай лініяй.

З дапамогай гістарычнай карты могуць быць раскрыты прычынна-следчыя сувязі, г.зн. вучні пад кіраўніцтвам настаўніка ўстанаўліваюць на карце, дзе і чаму сяліліся першыя людзі на нашай зямлі, дзе ўзнікалі гарады і т.п.
Распрацаваны правілы паказу па насценнай карце. Пры паказе вучань павінен стаяць так, каб не закрываць сабой карту і паказваць аб'екты толькі ўказкай, даўжыня якой – не менш 50 см і не болей 70 см.
Паказ павінен быць дакладным: паказваць не надпіс, а месца знаходжання аб'екта. Мова вучня ў час паказу па карце павінна быць адпаведнай геаграфічнай тэрміналогіі: напрыклад, трэба гаварыць не «зверху», а «на поўначы», не «знізу», а «на поўдні». Усе назвы прагаворваюцца ясна, з правільным націскам, без скажэнняў.

Разам з тым неабходна пазбягаць памылак, якія вучні дапускаюць напачатку работы з картай, у прыватнасці, не ўмеюць чытаць умоўныя знакі, не ўмеюць славесна фармуляваць месцазнаходжанне тых ці іншых пунктаў на карце.
Мова гістарычных картаў скупая. З яе можна здабыць толькі кароткія звесткі аб сітуацыі, у якой адбываліся падзеі. Таму чытання карты недастаткова для фарміравання ведаў аб гістарычных падзеях. Неабходна папоўніць карту жывым і канкрэтным зместам. З гэтай мэтай настаўнік спалучае чытанне карты з аповедам і дэманстрацыяй наглядных дапаможнікаў. Замацаванне прасторавых уяўленняў у школьнікаў праводзіцца пры дапамозе контурных картаў.

Можна наносіць аплікацыі на карту, тады падзеі як бы «ажываюць» на вачах у дзяцей. Гэты прыём створыць у школьнікаў вобразнае ўяўленне аб вывучаемых падзеях. «Жывая» карта выкарыстоўваецца і для раскрыцця скла
даных паняццяў.
2.5. Выкарыстанне прынцыпу нагляднасці ў навучанні 

Вялікае значэнне пры фарміраванні паняццяў мае нагляднасць у навучанні. Наглядным называецца такое навучанне, пры якім паняцці фарміруюцца ў вучняў на аснове непасрэднага ўяўлення вывучаемых з'яў або з дапамогай іх адлюстравання. Нагляднае навучанне на ўроках гісторыі іграе асаблівую ролю. Вучні пазбаўлены магчымасці непасрэдна ўспрымаць падзеі мінулага. Гістарычныя падзеі непаўторныя. Таму важнай крыніцай гістарычных ведаў выступаюць разнастайныя наглядныя сродкі. Нагляднае навучанне закранае не толькі сферу пачуццяў пры ўспрыманні мінулага, але і сферу мыслення, і выконвае шэраг функцый.

1.
Канструяванне мінулага. Перш за ўсё з дапамогай наглядных сродкаў навучання ў вучняў ствараюцца дакладныя зрокавыя вобразы гістарычнага мінулага. Яны канкрэтызуюць гістарычныя падзеі, ствараюць уяўленні ў вучняў, на аснове якіх фарміруюцца веды.

2.
Навучальная функцыя. Нагляднасць служыць апорай для раскрыцця сутнасці гістарычных падзей, для фарміравання асноўных гістарычных паняццяў і заканамернасцей, забяспечвае больш глыбокае іх засваенне вучнямі.

3.
Эмацыянальная функцыя. Наглядныя сродкі ўздзейнічаюць 
на пачуццёвую сферу вучняў. Напрыклад, ілюстрацыі, дзе адлюстраваны ваенныя падзеі, выклікаюць захапленне мужнасцю, гераізмам нашых продкаў. Карціны, у якіх паказана працоўная дзейнасць людзей, выхоўваюць павагу да людзей працы.

4.
Эстэтычная функцыя. Нагляднасць фарміруе эстэтычныя погляды школьнікаў, вучыць «бачыць» у творах мастацкія якасці, майстэрства іх стваральнікаў, развівае патрэбу ў пастаянным 
далучэнні да прыгожага.

5.
Развіваючая функцыя. Нагляднае навучанне развівае назіральнасць, уяўленне, памяць і мову вучняў, падтрымлівае пастаянную цікавасць да гістарычнага мінулага.
У навучанні выкарыстоўваюцца разнастайныя наглядныя сродкі. Іх размяркоўваюць па наступных групах: прадметныя, напрыклад, манументальныя гістарычныя помнікі (помнікі дойлідства), памятныя месцы гістарычных падзей, рэчавыя помнікі (помнікі дэкаратыўна-прыкладнога мастацтва, прылады працы, прадметы побыту, зброя і рыштунак, транспартныя сродкі і г.д.); выяўленчыя, напрыклад, рэканструкцыя архітэктурных помнікаў, рэпрадукцыі твораў жывапісу, фотаздымкі, мастацкія кінастужкі і г.д.; умоўна-графічныя, напрыклад, карты, схемы, графікі, дыяграмы; унутраныя, г.зн. наглядныя ўяўленні, якія ўжо ёсць у вучняў і якія фарміруюцца шляхам самастойнага назірання рэальных прадметаў і з'яў навакольнага асяроддзя і ў працэсе вучэбнай дзейнасці.
У навучанні змястоўнаму блоку «Мая Радзіма – Беларусь» шырока 
выкарыстоўваюцца рэпрадукцыі мастацкіх карцін і спецыяльныя вучэбныя карціны. Мастацкія карціны выступаюць на ўроку ў якасці гістарычнага факта. Важнае патрабаванне да іх – навуковая даставернасць і 
высокая мастацкасць. 
Вучэбная карціна ў працэсе навучання выступае зыходнай крыніцай ведаў і ілюструе выкладанне настаўніка. Да вучэбных карцін адносяцца наглядныя дапаможнікі, спецыяльна створаныя мастаком або ілюстратарам да пэўных апавяданняў. Яны адпавядаюць узросту вучняў і адлюстроўваюць істотныя з'явы або падзеі мінулага. Звычайна вучэбныя карціны простыя па кампазіцыі. У залежнасці ад характару сюжэта, вучэбныя карціны падзяляюцца на некалькі відаў. Падзейныя карціны адлюстроўваюць гістарычныя факты палітычнага жыцця, ваеннай гісторыі, сацыяльнай барацьбы ў грамадстве. Такія карціны патрабуюць сюжэтнага аповеду. У рабоце з сюжэтнай карцінай можна выдзяліць наступную паслядоўнасць дзеянняў: а)  даць агульнае вызначэнне зместу карціны; б)  указаць час і месца дзеяння, умовы; в)  ахарактарызаваць галоўнае і другаснае ў яе змесце; г)  зрабіць агульную выснову; д)  замацаваць шляхам чытання тэксту падручніка.

Тыпалагічныя карціны адлюстроўваюць гістарычныя падзеі або з'явы, тыповыя для вывучаемай эпохі. Такія дапамагаюць вучням самастойна набываць веды. Пры разглядзе тыпалагічнай карціны выкарыстоўваецца як аповед настаўніка, так і гутарка. У аповед мэтазгодна ўводзіць элементы драматызацыі, простай мовы.

Дэманструючы на ўроках выявы старажытных гарадоў, збудаванняў, архітэктурных помнікаў, настаўнік можа прымяняць апісанне і тлумачэнне. Напрыклад, пры характарыстыцы прылад працы выкарыстоўваецца аналітычнае апісанне, а пры разглядзе жылля, адзення, помнікаў культуры мэтазгодна выкарыстоўваць карціннае апісанне. 
Пры арганізацыі работы з карцінамі на ўроку выконваюцца наступныя 
патрабаванні:

1)
недапушчальна перагружаць урок дэманстрацыяй вялікай колькасці карцін;

2)
дэманструемая карціна павінна быць дастаткова вялікая па памерах, каб яе бачылі ўсе вучні;

3)
вывешваць карціну патрэбна толькі тады, калі яна ўключаецца ў вучэбны працэс;

4)
перад пачаткам аналізу карціны мэтазгодна даць вучням крыху часу на самастойнае азнаямленне, успрыманне яе ў цэлым.

Вялікае значэнне для фарміравання вобразаў тыповых прадстаўнікоў грамадскіх груп, выдатных гістарычных дзеячаў маюць партрэты. Прыёмамі работы з партрэтам з'яўляюцца: характарыстыка, аповед пра жыццё і дзейнасць гістарычнай асобы. Пры разглядзе партрэта патрэбна імкнуцца раскрыць яго рысы як асобы. Работа з партрэтам будзе больш змястоўнай, калі адлюстраванне гістарычнай асобы ўкампанаваць у сюжэтную гістарычную карціну, звязаць з канкрэтным гістарычным перыядам.

Работа з партрэтам гістарычнай асобы ці дзеяча культуры на ўроку прадугледжвае паказ партрэта з паведамленнем біяграфічных звестак; выкарыстанне аповеда аб значэнні дзейнасці адлюстраванай асобы; цытаванне урыўкаў з выказванняў, твораў; зачытванне дакумента, урыўка з навукова-папулярнай ці мастацкай літаратуры.

Акрамя карцін шырока выкарыстоўваюцца ілюстрацыі. Падручнік як крыніца ведаў мае шмат ілюстрацый. Асноўная работа з ілюстрацыяй вядзецца на ўроку. Ілюстрацыі падручніка па гісторыі разнастайныя: схематычныя выявы прылад працы; малюнкі зброі і прадметаў побыту; адлюстраванні архітэктурных помнікаў; рэпрадукцыі твораў мастацтва; сюжэтныя і бытавыя кампазіцыі; партрэты; дакументальныя фотаздымкі.

Вучняў трэба прывучаць бачыць у ілюстрацыях не «забаўляльны» малюнак, а важную крыніцу навуковых ведаў. Ніводная ілюстрацыя, якая адносіцца да тэмы ўрока, не павінна застацца без увагі. Да адных можна звяртацца па ходзе аповеда, іншыя настаўнік 
аналізуе разам з вучнямі, каб растлумачыць сутнасць, асноўныя рысы гістарычных падзей. Трэція выкарыстоўваюцца для таго, каб сфарміраваць у вучняў дакладныя і яскравыя ўяўленні, якія адлюстроўваюць адну і тую ж з'яву, падзею. І, нарэшце, да асобных ілюстрацый могуць быць сфармуляваны заданні.

Асабліва каштоўны малюнак на дошцы. Ён узнікае па меры выкладання, тлумачэння матэрыялу настаўнікам, забяспечваючы адначасовасць успрымання вучнямі слова і вобраза, дазваляе паказаць з'явы або падзеі ў дынаміцы. Гатовыя схемы выкарыстоўваюцца пры замацаванні, праверцы засваення матэрыялу, пры апытанні на наступных занятках.

2.6. Фарміраванне ў малодшых школьнікаў гістарычных паняццяў
Авалоданне асновамі любой навукі азначае засваенне сістэмы яе паняццяў. Таму навучанне па змястоўным блоку “Мая Радзіма – Беларусь” прадугледжвае разуменне вучнямі сістэмы паняццяў. Гэта азначае засваенне імі найбольш важных, спецыфічных прыкмет, гістарычных падзей і з'яў у найбольш істотных сувязях і адносінах. 

Пад паняццем разумеецца форма мыслення, з дапамогай якой пазнаюцца агульныя і істотныя рысы прадметаў, з'яў аб'ектыўнай рэчаіснасці; форма (спосаб) абагульнення прадметаў і з'яў; думка, якая адлюстроўвае прадмет або з'яву ў іх агульных і істотных рысах.

Працэс фарміравання паняццяў разглядаецца як развіццё мыслення, як рух ад няпоўных, бессістэмных ведаў да ведаў больш поўных і глыбокіх. Можна вылучыць два асноўныя этапы фарміравання гістарычных паняццяў. Першы этап -- простае сузіранне, у аснове якога ляжыць пачуццёвае пазнанне. Яго пачатковай формай і крыніцай ведаў з'яўляюцца адчувальнасць, успрыманне, уяўленне.

Адчувальнасць – гэта адлюстраванне асобных уласцівасцей прадметаў аб'ектыўнага свету, якія непасрэдна ўздзейнічаюць на органы пачуццяў. Адрозненне знешніх уздзеянняў вызначае і разнастайнасць адчуванняў (зрокавых, слыхавых, вібрацыйных, тэмпературных, адчувальных, смакавых). Адлюстроўваюцца тыя ці іншыя асобныя ўласцівасці, якасці прадмета.

Успрыманне – больш высокая форма пачуццёвага пазнання. Яго асаблівасцю з'яўляецца адлюстраванне прадмета ў цэлым, як 
сукупнасць яго знешніх бакоў, асаблівасцей.

Уяўленне – вышэйшая форма пачуццёвага пазнання, калі ў свядомасці чалавека ўзнаўляюцца раней успрынятыя аб'екты. 
Уяўленне займае прамежкавае месца паміж пачуццёвым і лагічным пазнаннем.

Другім этапам і вышэйшай ступенню пазнання з'яўляецца мысленне. Яно дазваляе зразумець сутнасць, агульнае ў рэчах, з'явах. Адной з асноўных формаў мыслення з'яўляюцца паняцці. Менавіта аснову навуковых ведаў і складае, перш за ўсё, сістэма паняццяў. Змест паняццяў раскрываецца меркаваннямі.

Меркаванне – гэта форма пазнання, з дапамогай якога адбываецца сцвярджэнне або адмаўленне, раскрываецца наяўнасць або адсутнасць той ці іншай рысы ў прадмеце, з'явы. Пакуль вучань не выкажа меркаванняў, у якіх пакажа на істотныя рысы падзеі, з'явы, настаўнік не можа вызначыць, наколькі трывала засвоіў ён паняцце аб гэтай падзеі, з'яве, і калі засвоіў, то на якім узроўні.

Да асноўных формаў мыслення, акрамя паняцця і меркавання, адносіцца ўменне зрабіць выснову. Выснова – гэта працэс мыслення, у выніку якога з двух або некалькіх меркаванняў выводзіцца новае меркаванне. 
Такім чынам, працэс фарміравання паняццяў з'яўляецца двухузроўневым. Першы ўзровень – пачуццёвае пазнанне з уласцівымі яму формамі: адчувальнасць, успрыманне, уяўленне. Другі ўзровень – мысленне, да якога належыць паняцце, меркаванне, выснова.
Каб эфектыўна кіраваць працэсам фарміравання паняццяў, неабходна ведаць іх класіфікацыю, якіх існуе некалькі.

Па змесце гістарычнага матэрыялу.

1.
Эканамічныя, якія характарызуюць гаспадарчае жыццё людзей на розных этапах гістарычнага развіцця, уключаючы назвы эканамічных працэсаў, прылад працы. Напрыклад, земляробства, жывёлагадоўля, рамяство, гандляр, рамеснік і інш.

2.
Сацыяльна-палітычныя, якія раскрываюць сацыяльныя 
адносіны і палітычную пабудову дзяржавы. Напрыклад, сталіца, князь, веча, закон, дзяржава, прэзідэнт, грамадзянін і інш.

3.
Гісторыка-культурныя, якія раскрываюць культурнае, духоўнае жыццё людзей. Напрыклад, культура, палац, сабор, батлейка і г.д.

4.
Светапоглядныя, якія адлюстроўваюць заканамерныя працэсы гістарычнага развіцця, светапогляд людзей, у якім выражаюцца адносіны іх да навакольнага свету, іншых людзей, да саміх сябе. Напрыклад, хрысціянства, рэвалюцыя, Радаўніца і Дзяды і інш.

Па ступені абагульненасці (у аснову дадзенай класіфікацыі пакладзены тэрмін функцыянавання падзеі, з'явы або працэсаў 
у межах пэўнай гістарычнай эпохі).

1.
Прыватна-гістарычныя, або адзінкавыя паняцці. Адлюстроўваюць факты, характэрныя і спецыфічныя для пэўнага перыяду гісторыі асобных краін. Напрыклад, стаянка, дружына, рыцар, курган і інш. Такое паняцце можа быць раскрыта на матэрыяле аднаго-двух урокаў.

2.
Агульнагістарычныя, або асаблівыя паняцці. Адлюстроў-
ваюць факты і з'явы, уласцівыя аднаму перыяду і характэрныя для адной ці шэрага краін. Напрыклад, Канстытуцыя, урад, рэспубліка і інш. Уласцівасці (рысы) гэтых паняццяў распрацоўваюцца на працягу шэрагу ўрокаў. Гэтай групе паняццяў належыць вядучая роля ў засваенні зместу курсаў.

3. Сацыялагічныя, або агульныя паняцці. Яны адлюстроў-
ваюць агульныя сувязі, заканамернасці гістарычнага працэсу, характэрныя для некалькіх або ўсіх гістарычных перыядаў. Да іх 
адносяцца такія паняцці, як дзяржава, культура, закон, продкі і інш.

Змест паняцця знаходзіць адлюстраванне ў адпаведных 
словах-тэрмінах, якія пададзены ў слоўніку падручніка. 
Вызначаюцца індуктыўны і дэдуктыўны шляхі фарміравання паняццяў. Індуктыўны шлях пачынаецца ад раскрыцця асобных рыс і ўласцівасцей паняцця на канкрэтным матэрыяле і завяршаецца ўвядзеннем 
тэрміна і яго азначэння на канчатковым этапе работы.

Фарміраванне паняццяў дэдуктыўным шляхам адбыва-
ецца ў зваротным кірунку. Спачатку даецца тэорыя, затым 
паняцці раскрываюцца пры дапамозе разнастайных фактаў, паступова ўзбагачаюцца ад тэмы да тэмы, канкрэтызуюцца фактычным матэрыялам.

Дэдуктыўны шлях фарміравання гістарычных паняццяў дае школьніку магчымасць праявіць большую самастойнасць ва ўменні аперыраваць паняццямі. Празмернасць фактаў і недахоп іх абагульнення пакідаюць веды вучняў на ўзроўні ўяўленняў. Позняе ўвядзенне паняцця прыводзіць да таго, што веды вучняў робяцца разрозненымі, бессістэмнымі.
Працэс фарміравання паняццяў адбываецца паступова, паэтапна. 
На першым этапе, для таго каб аблегчыць вучням вылучэнне істотных прыкмет паняццяў, адбіраюцца найбольш яркія і тыповыя падзеі, якія ў найбольшай ступені даступныя элементарнаму аналізу, найбольш дакладна адлюстроўваюць тое, што належыць выдзяленню. Тыповыя і яркія падзеі служаць матэрыялам для фарміравання новага паняцця.

На другім этапе з прыкмет паняццяў выдзяляюцца неістотныя і істотныя, прычым апошнія фарміруюцца ў выглядзе рыс, прыкмет. Для таго каб іх лепш зафіксаваць, таксама аналізуюцца некалькі аналагічных падзей або з'яў з мэтай выдзяліць істотныя рысы. Агульныя прыкметы становяцца асновай будучага паняцця.

На трэцім этапе даецца тэрмін і азначэнне паняцця. Азначэнне паняцця можа быць прапанавана ў двух варыянтах: як пералічэнне частак, прыкмет і як  навуковае азначэнне праз родавае паняцце.

У працэсе фарміравання паняццяў вялікае значэнне мае слоўнікавая работа,якая ажыццяўляецца па пэўнай сістэме і ўключае некаторыя прыёмы.

1.
Прагаворванне тэрмінаў уголас.

2.
Работа над засваеннем у арфаграфіі новых тэрмінаў, выяўленне этымалогіі (паходжання) тэрміна.

3.
Запіс тэрміна на дошцы.

4.
Трэніровачныя практыкаванні ў суаднясенні тэрміна з паняццем.

5.
Марфалагічны і фанетычны аналіз тэрмінаў у розных вучэбных сітуацыях.

6.
Выкарыстанне гульнёвых прыёмаў.

7.
Замацаванне паняццяў шляхам тэрміналагічнай дыктоўкі, пры дапамозе картак індывідуальнага апытання і г.д.

Фарміраванне паняццяў прадугледжвае магчымасць выкарыстання агульнапрынятых інтэлектуальных працэдур, на аснове якіх адбываецца засваенне сэнсу і сутнасці паняццяў і развіцце мыслення. Такімі працэдурамі з’яўляюцца аналіз, сінтэз, параўнанне, абстракцыя, канкрэтызацыя, сістэматызацыя.

Аналіз – гэта ўяўнае расчляненне (раздзяленне) прадмета або з'явы на яго састаўныя простыя часткі, выдзяленне ў іх асобных частак, прыкмет, уласцівасцей. Менавіта ў 4-м класе настаўніку неабходна закладваць расткі аналізу зместу вучэбнага матэрыялу. Вучні выдзяляюць у тэксце галоўную думку, пры апісанні падзеі раскрываюць асноўныя прыкметы, складаюць просты план.

Сінтэз – гэта злучэнне частак прадмета або з'явы ў цэлае, разгляд прадмета або з'явы ў адзінстве.

Параўнанне – супастаўленне аб'ектаў, з'яў з мэтай выяўлення рыс падабенства або адрознення паміж імі. Параўнанне з'яўляецца важнай перадумовай абагульнення. Параўнанне ажыццяўляецца наступным чынам: устанавіць важныя часткі, уласцівасці з'яў; вызначыць, якія з іх і ў якім парадку разглядаць; вызначыць наяўнасць ці адсутнасць кожнай часткі, уласцівасці ў кожнай з'яве; зрабіць выснову, што ёсць агульнага і чым адрозніваюцца з'явы, якія параўноўваюцца.

Абагульненне – уяўнае выдзяленне істотных уласцівасцей 
і прыкмет прадметаў ці з'яў пры адначасовым адмежаванні ад 
неістотных. Дасягаецца пры дапамозе абстракцыі.

Абстракцыя – гэта адна з форм пазнання, сутнасць якой складаецца (праяўляецца) у мысленным адцягненні ад неістотных, другасных рыс і выдзяленні і абагульненні найбольш істотных асаблівасцей, уласцівасцей той ці іншай групы з'яў. Вынікам такога выдзялення і абагульнення з'яўляюцца паняцці.

Складаным і важным этапам мыслення з'яўляецца сістэматызацыя, асноўная задача якой заключаецца ў фарміраванні сістэмы новых ведаў. 
Асаблівасцю фарміравання у вучняў 4-га класа паняццяў з'яўляецца тое, што ў аснове іх якасцяў павінны ляжаць наглядныя і родавыя істотныя прыкметы, якія арганічна звязаны паміж сабой. Прыкметы ж паняццяў могуць быць сфарміраваны толькі аб тых з'явах і працэсах, аб якіх у вучняў склаліся дастаткова поўныя і канкрэтныя ўяўленні. Школьнікі малодшага ўзросту лягчэй засвойваюць паняцці, якія маюць дакладна выражаную пачуццёвую аснову. Таму пры фарміраванні ў іх паняццяў максімальна выкарыстоўваецца нагляднасць.

Аднак настаўнік накіроўвае работу на засваенне вучнямі не толькі наглядных істотных прыкмет вывучаемых прадметаў і з'яў, адносін паміж імі, але і (дзе гэта магчыма) на выдзяленне такіх істотных прыкмет, якія адрозніваюць адну групу сацыяльных з'яў ад другой. Таму ў 4-м класе вызначальным пры раскрыцці паняццяў будуць такія меркаванні і высновы, у якіх ідзе гаворка аб наглядных істотных рысах прадметаў і з'яў. Тым не менш, як правіла, не даецца ні спецыяльнай тэрміналогіі, ні разгорнутага навуковага азначэння агульных сацыяльна-гістарычных паняццяў. Аднак гэтыя паняцці раскрываюцца на пэўным, дастаткова высокім узроўні, 
з паўнатой і глыбінёй, даступнай дзецям 10–11-гадовага ўзросту. Канечне, даюцца не ўсе галоўныя рысы агульнагістарычных паняццяў, а толькі найбольш характэрныя, неабходныя для засваення сутнасці гэтых паняццяў.

Разгледзім працэс фарміравання паняцця «сталіца» на тэме «Мінск – сталіца нашай дзяржавы». Спачатку знаёмім вучняў з тэмай, і абавязкова слова «сталіца» ў выглядзе сігнальнай карткі прымацоўваецца да дошкі. Выкарыстоўваем такі метад навуковага пазнання, як дэдукцыя. Для яго рэалізацыі ніжэй слова «сталіца» замацоўваюцца сігнальныя карткі, якія адлюстроўваюць істотныя элементы дадзенага паняцця.

Мэтазгодна выбраць такую займальную форму тлумачэння новай тэмы, як падарожжа. Для гэтага вывешваем падрыхтаваную ілюстраваную карту падарожжа з наступнымі пунктамі прыпынку:

1.
«Мінск – гістарычны».

2.
«Мінск – палітычны цэнтр нашай дзяржавы -- Рэспублікі Беларусь».
3.
«Мінск – гаспадарчы цэнтр нашай краіны».

4.
«Мінск – культурны цэнтр нашай краіны».

Кожны пункт падарожжа суправаджаецца цікавым аповедам настаўніка з абавязковым выкарыстаннем нагляднасці (малюнкі падручніка, ілюстрацыйны матэрыял дадатковай літаратуры), неабходна таксама зрабіць пералік істотнай нагляднасці ці, калі ёсць магчымасць, графічна размясціць нагляднасць непасрэдна пад тлумачэннямі паняцця «сталіца». Напрыклад, пад словам «палітычны цэнтр» размяшчаем малюнкі будынкаў Дома Урада, Адміністрацыі Прэзідэнта, партрэт Прэзідэнта і інш. Вучні робяць кароткія схемы-запісы ў сшытках. Наогул работа настаўніка пры вывучэнні дадзенага паняцця ўключае разнастайныя метады і метадычныя прыёмы, што дазволіць пазбегнуць аднастайнасці і зрабіць урок цікавым, вобразным і запамінальным. Гэта з'явіцца гарантам глыбокага і асэнсаванага засваення ведаў па вывучаемай тэме.

Пры агульным замацаванні ведаў вучні ўсвядамляюць, што Мінск з'яўляецца галоўным палітычным, гаспадарчым, культурным цэнтрам 
Рэспублікі Беларусь. Разгорнутае тлумачэнне паняцця даецца фактычным падмацаваннем.

Фарміраванне паняццяў – важнае звяно ў працэсе навучання гісторыі і авалодання гістарычнымі ведамі. Ад раскрыцця асобных паняццяў вучні пераходзяць да засваення сістэмы паняццяў і на іх аснове ў далейшым сістэматычным навучанні паступова падводзяцца да разумення заканамернасцей грамадскага развіцця.tc "Нагляднасць у навучанні гісторыі"
2.7. Кантроль і ацэнка вынікаў вучэбнай дзейнасці

Ацэнка якасці навучання малодшых школьнікаў  па блоку "Мая Радзіма ( Беларусь"  уяўляе сабой адзіную дыдактычную і метадычную сістэму праверачнай дзейнасці, якая накіравана на вызначэнне вынікаў вучэбнага працэсу і павышэнне іх эфектыўнасці. Якасць характарызуецца як уласцівасці абъекта, што складаюць яго устойлівую пастаянную характарыстыку, якая выяўляецца праз яго сутнасць.   Якасць навучання трактуецца як сукупнасць сутнасных характарыстык ведаў, уменняў і навыкаў, якія садзейнічаюць дыферэнцыяцыі вучняў з аднолькавым узроўнем падрыхтоўкі. Дыдактычна мэтазгодным падаецца патрабаванне комплекснага спалучэння розных спосабаў вызначэння пазнавальных здольнасцей малодшых школьнікаў і ўзроўняў засваення імі зместу вучэбнага матэрыялу. 

Кантроль ведаў і ўменняў вучняў – адзін з важнейшых элементаў вучэбнага працэсу. Ад яго правільнай арганізацыі ў многім залежаць эфектыўнасць кіравання вучэбна-выхаваўчым працэсам і якасць падрыхтоўкі. Навучанне не можа быць паўнавартасным без рэгулярнай і аб'ектыўнай інфармацыі аб тым, як засвойваецца вучнямі матэрыял, як яны прымяняюць атрыманыя веды для вырашэння практычных задач. Кантроль ведаў і ўменняў вучняў выконвае наступныя функцыі: праверачную, навучальную, развіваючую, выхаваўчую і метадычную.

Праверачная функцыя – адна з самых важных. Дадзеныя кантролю канстатуюць не толькі вынікі і ацэнку вучэбнай дзейнасці асобных вучняў і настаўнікаў, але і стан вучэбна-выхаваўчай работы ўсёй навучальнай установы, падказваюць меры, неабходныя для яе ўдасканалення.

Правільна арганізаваны кантроль ведаў і ўменняў служыць як метадам праверкі, так і мэтам навучання. Таму навучальная функцыя – другое важнае прызначэнне кантролю. У ходзе выканання кантрольных заданняў адбываецца паўтарэнне набытых раней ведаў шляхам іх удасканалення і дапаўнення: вучні абагульняюць вывучаны матэрыял, выкарыстоўваюць веды ў практычнай дзейнасці.

Развіваючая функцыя кантролю заключаецца ў тым, што яна дае больш магчымасцей для развіцця асобы вучня, фарміравання яго пазнавальных здольнасцей, таму што ў гэтым працэсе адбываецца напружанне разумовай дзейнасці.

Кантроль ведаў і ўменняў вырашае і выхаваўчыя пытанні, таму што ён заўсёды глыбока закранае эмацыянальную сферу асобы. Кантроль дысцыплінуе вучня, выхоўвае ў яго пачуццё адказнасці за сваю працу і прывучае да сістэматычнага вучэбнага працэсу, стымулюе рэгулярную актыўную вучэбную дзейнасць, сур'ёзныя і добрасумленныя адносіны да яе.

Метадычная функцыя кантролю ведаў і ўменняў мае вялікае значэнне для ўдасканалення працы самога настаўніка: дазваляе ацаніць метады, якія выбірае настаўнік як для выкладання тэмы, так і для праверкі яе засваення, убачыць яго моцныя і слабыя бакі, выбраць аптымальныя варыянты навучальнай дзейнасці.

Выконваючы разнастайныя функцыі ў працэсе навучання гісторыі, праверка рашае наступныя задачы:

- паглыбляе, замацоўвае, сістэматызуе і абагульняе веды;

- падрыхтоўвае вучняў да засваення ведаў;

- фарміруе ўменні і навыкі, погляды і перакананні школьнікаў;

- развівае мову і мысленне вучняў;

- стымулюе работу вучняў, развівае іх пазнавальныя магчымасці;

- выхоўвае самастойнасць і адказнасць, таму што справа-
здача перад настаўнікам і вучнямі класа аб ведах і ўменнях прывучае школьнікаў да добрасумленнай і рэгулярнай працы;

- адзейнічае ўстанаўленню актыўных зносін вучняў з настаўнікам і паміж сабою (камунікатыўнасць). Важна, каб гэтыя зносіны адбываліся ва ўмовах атмасферы высокай патрабавальнасці, добразычлівасці, калектывізму;

- выступае спосабам карэкцыі ў дзейнасці педагога. Праверка вынікаў навучання з'яўляецца сродкам выяўлення трываласці і ўсвядомленасці засвоенага зместу праграмнага матэрыялу вучнямі і, адпаведна, сведчаннем эфектыўнасці тых ці іншых метадычных прыёмаў і метадаў.

Кантроль павінен быць:

- планамерным і сістэматычным;

- аб'ектыўным. Аб'ектыўнасць праверкі вызначаецца шматлікімі фактарамі: навуковай абгрунтаванасцю і рознабаковасцю мэт і зместу навучання, патрабаваннямі да ведаў, уменняў і навыкаў вучняў, адборам аб'ектаў і зместам праверкі, суаднясеннем зместу праверачных ведаў мэтам праверкі;

- усебаковым, г.зн. найбольш поўна выяўляць фактычны ўзровень засваення вучнямі вучэбнай інфармацыі, забяспечваць праверку не толькі прадметных ведаў, але і засваенне агульнавучэбных і спецыяльных уменняў і навыкаў;

- індывідуальным, што прадугледжвае індывідуальную працу настаўніка з вучнямі;

- эканамічным па затратах часу настаўніка і вучняў, што забяспечвае аналіз праверачных работ і іх абгрунтаваную ацэнку 
ў параўнаўча кароткі тэрмін;

- педагагічна-тактычным: павінен ажыццяўляцца ў спакойнай абстаноўцы.

Вызначаюцца наступныя віды кантролю: папярэдні, бягучы, рубежны (перыядычны), выніковы.

Папярэдні кантроль з'яўляецца неабходнай перадумовай для паспяховага планавання і кіраўніцтва вучэбным працэсам. Ён дазваляе вызначыць зыходны ўзровень ведаў і ўменняў вучняў, каб выкарыстаць яго як падмурак, арыентавацца на дапушчальную складанасць вучэбнага матэрыялу.

Задача бягучага кантролю – рэгулярнае кіраванне вучэбнай дзейнасцю вучняў і яе карэкціроўка. Ён дазваляе атрымаць непарыўную інфармацыю аб ходзе і якасці засваення вучэбнага матэрыялу і на аснове гэтага аператыўна ўносіць змены ў вучэбны працэс. Пры арганізацыі бягучага кантролю неабходна дабівацца свядомага, а не фармальнага, механічнага засваення вучнямі вучэбнага матэрыялу. 

Перыядычны (рубежны) кантроль дазваляе высветліць якасць вывучэння вучнямі вучэбнага матэрыялу па раздзелах ці тэмах прадмета. Прыкладам рубежнага кантролю могуць служыць кантрольныя работы, кантрольна-заліковыя і ўлікова-абагульняючыя ўрокі. Правядзенне рубежнага кантролю ахоплівае вучняў ўсяго класа і звычайна прадугледжваецца ў каляндарна-тэматычным плане работы настаўніка.

Выніковы кантроль накіраваны на праверку вынікаў навучання, выяўленне ступені авалодання вучнямі сістэмай ведаў, уменняў і навыкаў, атрыманых у працэсе вывучэння асобнага прадмета .Пры падрыхтоўцы да яго адбываецца больш паглыбленае абагульненне і сістэматызацыя засвоенага матэрыялу, што дазваляе веды і ўменні ўзняць на больш высокі ўзровень. Варта заўважыць, што згодна «Інструкцыі аб парадку фарміравання культуры вуснай і пісьмовай мовы ў агульнаадукацыйных установах рэспублікі Беларусь» выніковыя кантрольныя работы па прадмету «Чалавек і свет» не прадугледжваюцца.
Да асноўных метадаў кантролю адносяцца вуснае апытанне, выкананне пісьмовых і практычных работ, стандартызаваны кантроль і інш Метады кантролю – гэта спосабы дзейнасці настаўніка і вучняў, у ходзе якіх выяўляецца засваенне вучэбнага матэрыялу і авалоданне вучнямі неабходнымі ведамі, уменнямі, навыкамі.Агульнае прызначэнне гэтых метадаў заключаецца ў тым, каб найлепшым чынам забяспечыць своечасовую і ўсебаковую зваротную сувязь паміж вучнямі і настаўнікам, на аснове якой высвятляецца, як вучні ўспрымаюць і засвойваюць вучэбны матэрыял. Толькі правільнае і педагагічна мэтазгоднае спалучэнне ўсіх метадаў спрыяе павышэнню якасці вучэбна-выхаваўчага працэсу.

Пры вусным апытанні ўстанаўліваецца непасрэдны кантакт паміж настаўнікам і вучнямі, у працэсе якога настаўнік атрымлівае  шырокія магчымасці для вывучэння індывідуальных здольнасцей засваення вучнямі вучэбнага матэрыялу. 

Вылучаюць франтальнае, індывідуальнае і камбінаванае апытанне. 

Франтальнае апытанне праводзіцца ў форме гутаркі настаўніка з класам. Яно арганічна спалучаецца з паўтарэннем пройдзенага матэрыялу і з'яўляецца сродкам для замацавання ведаў і ўменняў. Яго вартасць у тым, што ў актыўнай разумовай працы можна задзейнічаць усіх вучняў класа. Адказы на пытанні могуць мець кароткую форму, але быць лаканічнымі, лагічна звязаны адзін з адным. Некаторыя пытанні могуць насіць пошукавы характар, каб абуджаць вучняў да самастойнай інтэлектуальнай дзейнасці.

Індывідуальнае апытанне прадугледжвае грунтоўныя адказы вучняў на пытанні, якія адносяцца да вывучаемага матэрыялу, таму  дадзенае апытанне служыць важным сродкам развіцця мовы, памяці і мыслення вучняў. Пытанні да індывідуальнага адказу павінны быць дакладнымі, яснымі, канкрэтнымі, ёмкімі, мець прыкладны характар, ахопліваць асноўны, раней пройдзены матэрыял. 

Каб пры праверцы выклікаць пазнаваўчую актыўнасць вучняў усяго класа, мэтазгодна спалучаць індывідуальнае і франтальнае апытанне. Вопытныя настаўнікі ў мэтах рацыянальнага выкарыс-тання вучэбнага часу праводзяць камбінаванае, сціслае апытанне, спалучаючы вуснае апытанне з іншымі метадамі, напрыклад, з пісьмовым апытаннем па картках.
Настаўнік можа практыкаваць і пісьмовую праверку ведаў вучняў. Прымяненне гэтага метаду дае магчымасць у найбольш кароткі тэрмін адначасова праверыць засваенне вучэбнага матэрыялу ўсімі вучнямі класа, вызначыць напрамкі для індывідуальнай работы з кожным вучнем.
Можна вызначыць наступныя групы асноўных формаў і метадаў праверкі ведаў вучняў: слоўныя (вусныя адказы: разгорнутыя ці кароткія, дапаўненні з месца); пісьмовыя (адказы па картках, складанне плана і інш.); наглядныя (выкарыстанне наглядных сродкаў навучання, праца з карткай, схемай, малюнкам і інш.); практычныя (работа з падручнікам, выкананне задання па контурнай карце і інш.).
У апошнія гады значна актывізавалася праца па ўдасканаленні метадаў і сродкаў кантролю. Пошукі новага прывялі да прымянення тэставага кантролю. Гэты від кантролю атрымаў назву стандартызаванага. Тэставы кантроль дае магчымасць пры нязначных затратах часу праверыць веды ўсіх вучняў. Асноўны недахоп гэтага кантролю – абмежаванасць прымянення: з яго дапамогай магчыма праверыць толькі рэпрадуктыўную дзейнасць вучняў, таму ён найбольш прымянімы ў працэсе бягучага кантролю. Варта заўважыць, што масавае ўжыванне тэставых заданняў з адным правільным варыянтам адказу з некалькіх прапанаваных можа весці як да зніжэння каштоўнасці ведаў для малодшых школьнікаў, так і да падзення аўтарытэту настаўніка як носьбіта дакладных ведаў. 
Можна практыкаваць і такія метады, як самакантроль і ўзаемаправерка. Самакантроль актывізуе пазнаваўчую дзейнасць вучня, выхоўвае свядомыя адносіны да праверкі, спрыяе выпрацоўцы ўменняў знаходзіць і выпраўляць памылкі. Усё гэта неабходна для фарміравання навыкаў самаадукацыі. Перад самастойнай работай вучні атрымліваюць інструкцыю аб выкананні работы і ключ для самаправеркі. Інструкцыя павінна паказаць вучням, якія веды 
і ўменні кантралююцца, а ключ змяшчае правільныя адказы, па якіх вучні звяраюць вынікі работы і ўносяць неабходныя выпраўленні. Падобным чынам здзяйсняецца і ўзаемаправерка, у ходзе якой вучні правяраюць адзін у аднаго выкананне заданняў.

Сукупнасць названых метадаў кантролю дазваляе атрымаць 
дастаткова дакладную і аб'ектыўную карціну стану адукацыі вучняў. Але праблема заключаецца ў тым, што настаўніку неабходна правільна суаднесці метад кантролю з дыдактычнымі заданнямі ўрока. Пры мностве метадычных прыёмаў неабходна выбіраць тое, што эфектыўна будзе працаваць на вынік. 

Рыхтуючыся да праверкі, настаўнік павінен ўлічваць асноўныя мэты, якія стаяць перад вывучэннем асобнага ўрока, тэмы, усяго курса ў цэлым. Патрэбна ясна ўяўляць, якія паняцці і прычынна-следчыя сувязі неабходна засвоіць вучням, якія факты, імёны, даты, геаграфічныя абазначэнні трэба запомніць. Пры першапачатковай праверцы настаўнік патрабуе ад вучняў ведаў як галоўных, так і другасных. Пры адтэрміноўцы праверкі настаўнік патрабуе абавязковага цвёрдага запамінання апорных фактаў, якія з'яўляюцца вехамі ў гістарычным працэсе, з суаднясеннем іх у часе і прасторы, з імёнамі і характарыстыкай дзеячаў.

Пытанні праверкі трэба вызначыць так, каб сапраўды раскрыць аб'ём і глыбіню ведаў вучняў. Пры арганізацыі праверкі не патрэбна і нельга апытваць па ўсім матэрыяле аднолькава. Змест пытанняў, іх форма, прыёмы павінны быць такімі, каб найбольш эфектыўна забяспечыць засваенне і абагульненне гістарычнага матэрыялу. Неабходна, каб праверка была цікавай, далучала вучняў да актыўнай работы, узбагачала ведамі, развівала іх духоўна. Таму мэтазгодна звяртацца да класа з прапановай: «Давайце высветлім…», «Давайце ўспомнім…», «Як вы думаеце…», «Ці правільна так?» Такі зварот мабілізуе памяць, мысленне, увагу школьнікаў.

Вялікая ўвага пры праверцы ведаў і ўменняў надаецца хатняму заданню як форме арганізацыі вучняў для самастойнага выканання задання настаўніка дома.  Хатняе заданне можа ажыццяўляцца па заданнях, дадзеных 
настаўнікам на ўроках. Важнае месца займаюць заданні па працы з падручнікам і практычныя заданні па контурнай карце. Дамашняе заданне дапаўняе дзейнасць школьнікаў на ўроках і адрозніваецца вялікай самастойнасцю і адсутнасцю непасрэднага кіраўніцтва з боку настаўніка. Хатнія заданні могуць быць як індывідуальнымі, так і групавымі.

Правільна арганізаванае хатняе заданне значна аблягчае правядзенне вучэбных заняткаў па прадмеце на наступным уроку. На ўроку настаўнік павінен запісаць на дошцы аб'ём задання, вызначыць яго змест і даць падрабязныя каментарыі наконт яго выканання, прасачыць, каб усе вучні запісалі заданне ў дзённіках. 

Пры ажыццяўленні кантролю ведаў вучняў 
на ўроках «Мая Радзіма – Беларусь» па дзесяцібальнай сістэме ацэнкі паказчыкамі вучэбных дасягненняў вучняў з’яўляюцца дакладнасць, правільнасць, усведамленне засвоенага матэрыялу і характарызуюцца ўзроўнямі засваення матэрыялу з улікам патрабаванняў адукацыйнага стандарту па прадмеце «Чалавек і свет». Ацэнка засваення прадметна-змястоўнага кампанента ажыццяўляецца зыходзячы з праграмнага палажэння аб фарміраванні ў вучняў першапачатковых уяўленняў і элементарных паняццяў пра гістарычных асоб, пра важнейшыя падзеі айчыннай гісторыі. Змястоўна-дзейсны кампанент у навучанні вучняў ацэньваецца па вядучых відах вучэбна-пазнавальнай дзейнасці, звязаных з фарміраваннем у малодшых школьнікаў уяўленняў аб лічэнні гадоў у гісторыі з дапамогай «стужкі часу», «чытанні» гістарычнай карты пры дапамозе яе «легенды», пераказу зместу апавядання, складання невялікага паведамлення і апісання па ілюстрацыі.

Ацэнку вынікаў вучэбнай дзейнасці малодшых школьнікаў па змястоўнаму блоку “Мая Радзіма - Беларусь” рэкамендуецца ажыццяўляць згодна з узроўнямі засваення зместу вучэбнага  матэрыялу, якія крытэрыяльна прадстаўлены ў 10-бальнай сістэме ацэнкі вучэбных дасягненняў і канкрэтызаваны ў табліцы 1. 

Табліца 1
Ацэнка вынікаў вучэбнай дзейнасці малодшых школьнікаў

	Балы
	Паказчыкі ацэнкі

	1
	Распазнаванне па выяве на ілюстрацыі гістарычнай асобы ці 
дзеяча культуры; "стужкі часу"; гістарычнай карты па яе выяве 
ці назве

	2
	Распазнаванне асобных гістарычных падзей па ілюстрацыі; 
пачатковага пункту адліку хрысціянскага летазлічэння на 
"стужцы часу"; легенды гістарычнай карты

	3
	Узнаўленне па памяці фрагментаў гістарычных падзей, 
асобных імён гістарычных дзеячаў, адрозніванне на "стужцы часу" 
перыядаў "да нашай эры", "наша эра", веданне асобных 
умоўных абазначэнняў на гістарычнай карце

	4
	Фрагментарнае ўзнаўленне па памяці гістарычных падзей, 
а таксама імён гістарычных асоб і дзеячаў культуры, якія маюць непасрэдныя адносіны да гэтых падзей, што прадстаўлены ў 
асобных апавяданнях падручніка; асобных дат з дапамогай "стужкі
 часу"; выяўленне накірунку руху гістарычнага часу, вызначэнне 
бакоў свету на гістарычнай карце

	5
	Асэнсаванае ўзнаўленне зместу вучэбнага матэрыялу з 
выкарыстаннем адпаведных гістарычных паняццяў і ўмоўных 
абазначэнняў на карце, вызначэнне працягласці гістарычных падзей

	6
	Асэнсаванае ўзнаўленне зместу вучэбнага матэрыялу з тлумачэннем 
асобных гістарычных паняццяў, вызначэнне паслядоўнасці 
гістарычных падзей, суаднясенне ўмоўных абазначэнняў на 
гістарычнай карце са зместам вучэбнага матэрыялу

	7
	Складанне лагічна паслядоўнага расказу аб гістарычнай падзеі ці 
дзейнасці гістарычнай асобы на аснове засваення зместу 
вучэбнага апавядання ў падручніку, знаходжанне на карце 
месца, дзе адбывалася гістарычная падзея

	8
	Суаднясенне гістарычных паняццяў з падзеяй, датай і месцам, 
дзе яна адбывалася, з імем гістарычнай асобы ці дзеяча 
культуры пра асэнсаваным ўзнаўленні зместу вучэбнага 
апавядання, прадстаўленага ў падручніку 

	9
	Храналагічна і сюжэтна паслядоўнае ўзнаўленне зместу 
вучэбнага апавядання з комплексным выкарыстаннем некалькіх 
крыніц вучэбнай інфармацыі, сярод якіх тэкст падручніка, 
ілюстрацыі, слоўнік гістарычных паняццяў, "стужка часу", спіс 
гістарычных дат,  маляваная карта (картасхема) і яе легенда, 
гістарычны атлас

	10
	Свабоднае валоданне зместам вучэбнага апавядання з 
магчымым тлумачэннем прычын гістарычных падзей і паводзін 
гістарычных асоб


Ацэнку вуснага адказу вучняў рэкамендуецца ажыццяўляць з улікам наступных паказчыкаў:
1 бал – часткова паўтарае фрагменты вучэбнага матэрыялу за іншымі, дапускаючы памылкі, спрабуе адказаць на самае простае пытанне.

2 балы – паўтарае асобныя фрагменты вучэбнага матэрыялу ўрока, дае адказ на простыя пытанні з дапамогай настаўніка.

3 балы - узнаўляе фрагменты матэрыялу, дапускаючы пры гэтым шмат памылак, свой адказ будуе толькі з дапамогай настаўніка.

4 балы - узнаўляе матэрыял, але непаслядоўна і няўпэўнена, дапускае пропускі, скажэнне фактаў; адказ будуе з дапамогай пытанняў настаўніка.

5 балаў - фактычны змест перадае няпоўна, парушае лагічную паслядоўнасць падзей, не заўсёды правільна тлумачыць гістарычныя тэрміны, недакладна называе даты і імёны ўдзельнікаў падзей.

6 балаў - разумее сэнс прачытанага, можа пераказаць матэрыял па прапанаваным плане, часам парушаючы лагічную паслядоўнасць падзей, якую выпраўляе з дапамогай настаўніка. Правільна называе ўдзельнікаў падзей. Валодае элементарнымі гістарычнымі паняццямі.

7 балаў - звязна пераказвае вучэбны матэрыял, але дапускае асобныя памылкі ў паслядоўнасці падзей, пра якія расказвае. Сам выпраўляе памылкі пасля заўваг настаўніка. Валодае элементарнымі гістарычнымі паняццямі.

8 балаў – свабодна валодае зместам вучэбнага матэрыялу, правільна, поўна і ўпэўнена адказвае на пастаўленыя пытанні. Дапускае асобныя неістотныя недакладнасці, якія сам выпраўляе пасля заўваг настаўніка.

9 балаў - умее паслядоўна, падрабязна або сцісла пераказаць змест эпізадычнага апавядання ў лагічнай і храналагічнай паслядоўнасці, ілюструючы свой адказ канкрэтнымі фактамі, змешчанымі ў падручніку, называе дакладныя імёны ўдзельнікаў гістарычных падзей.

10 балаў - валодае і свабодна аперыруе зместам вучэбнага матэрыялу, выказвае свае адносіны да ўдзельнікаў гістарычных падзей і дзеячаў культуры, спрабуе тлумачыць прычыны некаторых гістарычных падзей.
Для ажыццяўлення атэстацыі малодшых школьнікаў па змястоўнаму блоку “Мая Радзіма - Беларусь” устанаўліваецца паўрочны і выніковы кантроль. Пры паўрочным кантролі рэкамендуецца ўлічваць тыя паказчыкі ацэнкі вынікаў вучэбнай дзейнасці малодшых школьнікаў, якія адпавядаюць мэце і задачам  урока. Пры выніковым кантролі (па выніках навучальнага года) улічваецца сукупнасць паказчыкаў засваення змястоўнага і дзейнаснага кампанентаў вучэбнага матэрыялу.  

Адзнака за чвэрць выстаўляецца на аснове адзнак бягучага паўрочнага кантролю як сярэднеарыфметычнае з ўлікам дынамікі індывідуальных вучэбных дасягненняў вучняў. Гадавая адзнака выстаўляецца як сярэднеарыфметычнае адзнак за чвэрці з улікам выніковай праверачнай работы і індывідуальных вучэбных дасягненняў вучняў.

У якасці прыкладу сістэмы ацэньвання сфарміраванасці ў малодшых школьнікаў дзейнаснага кампаненту змястоўнага блока "Мая Радзіма ( Беларусь" прыводзім ўзор выніковай праверачнай работы. 
Выніковая праверачная работа 
[image: image1.jpg]


1. Напішыце назву першай друкаванай кнігі і імя яе першадрукара, які з’яўляецца пачынальнікам кнігадрукавання сярод усходніх славян_____________________________________________  

2. Напішыце назву гістарычнай падзеі, якая лічыцца пачаткам нашай эры _________________________________________________.  

3. Напішыце на карце: 

а) назвы сталіцы  і абласных цэнтраў Беларусі;                                 

б) назву самага старажытнага горада Беларусі.

4. Суаднясiце гістарычныя паняцці і іх азначэнні. Для гэтага напішыце адпаведную літару насупраць лічбы:

   1) дата;
                   а) людзі, ад якіх мы вядзем сваё паходжанне;

2) продкі;
б)
працяглы прамежак часу, звычайна большы за тысячагоддзе;

3) эра;
в) установа, дзе назапашваюцца, захоўваюцца і выстаўляюцца для агляду гістарычныя рэчы;

4)
музей.                   г) час, калi адбылася падзея.


1) __________     2) __________     3) __________      4) __________  

5. Растлумачце, чаму першыя людзі, якія з'явіліся на тэрыторыі Беларусі ў далёкія-далёкія часы, спачатку навучыліся рабіць каменныя, а ўжо потым жалезныя прылады працы_________________________________________________​​​​________________ __________________________________________________________________________________________________________________________________________________________________________________________________________________
Парадак вызначэння адзнакі за выніковую праверачную работу

Работа можа па сваім часе займаць частку аднаго з апошніх урокаў. Задача  работы – вызначэнне ўзроўню сфарміраванасці першапачатковых уяўленняў і элементарных паняццяў па змястоўнаму блоку "Мая Радзіма – Беларусь". Кожнае з пытанняў ці заданняў па сваім нумары адпавядае першаму-пятаму ўзроўням засваення зместу вучэбнага матэрыялу. Вызначэнне ступені навучанасці вучняў рэкамендуецца праводзіць па методыцы В.П.Сіманава.
	Адзнака
	Ступень 

навучанасці 

вучня (ў %)
	Колькасць набраных вучнем
балаў
	Формула вызначэння ступені навучанасці вучняў усяго класа

	1
	1
	1
	к10*100%+ к9*96%+ к8*90%+ к7*74%+ к6*55%+ к5*45%+ к4*40%+ к3*32%+ 
к2*20%+ к1*12% = атрыманая сумма падзяляецца на колькасць вучняў усяго 
класса, якія выконвалі дыягнастычную 
працу. 

к10-к1- колькасць вучняў,  якія атрымалі 10-1 бал.



	2
	2-4
	2
	

	3
	5-9
	3
	

	4
	10-16
	4
	

	5
	17-25
	5-8
	

	6
	26-36
	9-12
	

	7
	37-49
	13-16
	

	8
	50-64
	17-21
	

	9
	65-81
	22-27
	

	10
	82-100
	28-33
	


Падвядзенне  вынікаў вучэбнай дзейнасці вучняў ажыццяўляецца згодна з дадзенай табліцай.
	Узровень засваення
	№ пытання, задання
	Правільны адказ, рашэнне
	Колькасць балаў

	1
	1
	Біблія, Францыск Скарына
	2

	2
	2
	Нараджэнне Ісуса Хрыста
	3

	3
	3
	а) Мінск, Брэст, Гродна, Віцебск, 
Магілёў, Гомель;

б) Полацк.                                                      
	6

2

	4
	4
	1) г      2) а     3) б       4) в  
	2  2  2   2



	5
	5
	Першыя людзі выкарыстоўвалі тыя прылады, якія сустракаліся ў 
прыродзе ў гатовым выглядзе, 
напрыклад, камяні, а  прылады 
працы з жалеза ў 
прыродзе не сустракаюцца, іх 
вырабляюць з жалезнай руды, 
радовішчы якой трэба 
адшукаць. 
(Фармулёўка адказа мае 
прыкладны характар).
	6

6




РАЗДЗЕЛ ІІ.

Метадычныя рэкамендацыі па правядзенні  вучэбных заняткаў па змястоўнаму блоку “Мая Радзіма – Беларусь”

1. Прыкладнае паўрочнае планаванне па змястоўнаму блоку “Мая Радзіма – Беларусь”

